
	“Цагаан бамбарууш” хэвлэлийн газар 2012 онд Улаанбаатар хотноо Интерпресс ХХК-ийн iNom форматаар хэвлэн гаргасан “Монголын за – андгаар буй заа” цахим номоос авч Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Г. Ловорын эмхэтгэсэн “МОНГОЛЫН ЗА - АНДГААР БУЙ ЗАА” номын Оршил, Өмнөх үгийг манай номын сангаас татаж уншиж болно. 

АРДЫН ЗАСГИЙН АНХДУГААР НААДАМ

	 

	Манай ард түмэн маш дээр эртнээс эрийн гурван наадам-бөх барилдах, морь уралдах, сур харвахыг бахдан хавархдаг билээ. Монголчуудын баатар зоригтны эрэлхэг явдлыг хүүрнэн өгүүлэхэд хэрэглэдэг өргөлттэй өргөлтгүй үе ээлжлэн найруулсан хорей гэдэг хэмжээгээр таатай сайхан эвлүүлсэн хууч үлгэрийг ч үзэхэд, бас одоо СССР-ийн Ленинград хотын улсын Эрмитаж гэдэг музейд, Байгалын өмнөх нутгаас олдоод хадгалан тавьсан Монголын эртний гэрэлт хөшөөний бичгийг ч үзэхэд эрийн гурван наадмыг наад зах нь лав арван гуравдугаар зууны үед хийж байсан түүхтэй. Үүнд, Ленинградад байгаа гэрэлт хөшөөний Монгол үсгийг үзвэл, улсын их наадам дээр Есөнх мэргэн гэдэг хүн, гурван зуун гучин таван алд газар сум тоолон онож түрүүлсэн гайхамшигт харвааг үүрдийн дурсгал болгож, чулуун дээр сийлэн тэмдэглэсэн байжээ. Ийм баримтын зүйлийг үзвэл, эрийн гурван наадам, олон зуун жилийн түүхтэй юм байна. Арван долоодугаар зуунаас эхлэн ар Монгол газар их наадам хийхдээ тэр үеийн долоон хошуу хийж байсан учир, долоон хошууны наадам гэж нэртэй болоод, ар газар шарын шашин дэлгэрч, ар Монголын ноёд хутагтын бат оршил даншиг өргөхөд наадам хийдэг болсноор даншгийн наадам гэж нэрлэх болж билээ. Тэр наадам хоёр долоо хоног болж, хүрээнээс гадагш, хүн олны цуглах, морь уралдах, бөх барилдах, сур харвахад зохимжтой газар сонгож наадам хийдэг байсан нь хот орчмын зарим газрын нэр нь ч, тэр наадмын холбогдолгүй байдгийг дурдвал, Богд уулын Төр хурах, Шажин хурах гэдэг хоёр амын тийм нэртэй болсон учир нь: Наадамд очиж явсан ноёд түшмэд, нэг аманд нь буугаад, Төр хурахын ам гэж нэрлэсэнд, нөгөө аманд буусан олон лам нар түүнийг сонсоод тэгвэл, манай буусан энэ ам Шажин хурахын ам болог гэж нэр өгсөн юм гэдэг. Монгол газраар урьд явж байсан орос жуулчны тэмдэглэл бичгийг үзвэл, долоон хошуу наадмын байдлыг тэмдэглэсэн зүйл цуглуулбал нэлээд бий. Үүнд, СССР-ийн Шинжлэх Ухааны Академийн Ленинград хот дахь Азийн музей гэж байсан газар, дорно зүгийн бичиг тэмдэглэл маш их бийн дотор, арван есдүгээр зууны сүүл, хорьдугаар зууны эхэн үеийн долоон хошуу наадмын байдлыг маш яруу тодорхой, сонин сайхан бичсэн зүйл бий. Түүнийг үзвэл, нүд алдам их талд адуу хонь, айраг цэгээтэй айл гэр, түмэн наадамчны эрээн асар майхан энд тэндгүй босож, гоё сайхан хувцас өмсөж, хүлгийнхээ сайныг унасан эрэгтэй эмэгтэй наадамчин, хуурч, ерөөлч, наймаач худалдаач нар хоёр долоон хоног бужигналдан их л хөлтэй наадам болдог байсныг тэмдэглэжээ. Ардын хувьсгал мандсан жил наадам хийхдээ Сүхбаатар жанжин, Буянт ухаа гэдэг газар ардын засгийн анхдугаар наадам хийсэн түүнээс хойш, одоо жил дараалан Буянт ухаад улсын баяр наадам хийдэг боллоо. Тэр үед одоогийн адил модон барилга, павильон байгаагүй, асар босгож, олбог толбог дэвсэцгээн суудал засаж, зарим асарт ардын засгийн газрын гишүүд мөн ардын засгийг хүлээн дагасан тэр үеийн засаг ноёд, зарим асарт дээд лам нар сууж наадам үзэж байсан нь, хуучин журмаар наадам хийсэн учир нь ардын тулгар төр тувтам сая мандаад байсан цаг байжээ. Засгийн газрын асрын хаяанд бүх цэргийн жанжин туг залж, цэргийн хүндэт манаа зогссон байлаа. Олон наадамчин, цөм Монгол гутал, хувцас, малгайтай, эрэгтэйчүүд, урьдын манж Чин улсын заншлаар лам л биш, төрийн хар хүн л бол, цөм гэзэгтэй, эмэгтэйчүүд, хүүхэн хүн бол сувд зэрэг чимэгтэй, авгай хүн бол хуучин ёсоор цавуудсан үстэй үсний байдал нь, бүргэд шувуу далавчаа дэлгэснийг бэлгэдсэн тийм үстэй, ноёд тайж нарын хатад, хоёр хацартаа энгэсэгтэй байж билээ. Наадамчин олны дунд европ хувцастай хүн тун цөөн байсан нь, цөм гадаадын хүн байжээ. Хүрээ наймаа хотын пүүзнийхэн хоёр дугуйтай мухлаг тэрэгтэй, Монгол наадамчин цөм морьтой, гагцхүү хоёр гуравхан Доож гэдэг авто-машин байсан нь бензиний үнэр, моторынхоо чимээгээр, урьд тийм юм үзээгүй морь үргээж харагддаг байжээ. Одоогийн адил олон автобус, суудлын машин, тэр үед байсангүй л дээ. Наадам үзэж байгаа олны дунд түрэмгийлэн эзлэгч гадаадынхны цэргийн хүн ч гэсэн, цэргийнхээ хувцас халж, өнгө зүсээ бууруулаад, явж байсан гэдэг. Тэхдээ, хүн олонтой хурдан зэвсэг ихтэй тэднийг бут ниргэсэн ардын журмын цэргийн эр чадлаа үзүүлж, баатар эрийн наадам хийж эрэлхэг зориг чадлаа харуулж байгааг нь эмээн хулчийж хардаг байсан гэдэг. Тэр үед, тус улсын зарим нутгаар харийн түрэмгийлэгч нарын үлдэгдэл бүрмөсөн арилж гүйцээгүй бөгөөд, наадмын талбай дээр одоогийнхтой адил, эдийн засаг, соёл боловсролын ололт хөгжлийг үзүүлэх үзэсгэлэн ч байгаагүй, тус улсын зарим нутагт дайсан хулгайн үлдэгдэл бугшиж байгаа цаг боловч, хамгийн сайхан ололт ялалт гэвэл, Монгол улс тусгаар тогтносон эрх чөлөөт улс болж, ардын эрхт засаг мандсан байжээ. Хошуу засаг хэвээрээ байсан ноёд, шавь олонтой, сүсэг бишрэлийн талаар их нөлөөтэй байсан харгис дээд лам нар хүч ихтэй байсан боловч, тэр ардын засгийн хамгийн анхны наадамд цугласан ард олон, түүхэнд урьд өмнө үзэгдээгүй малчин ардын их ялалт хийсэнд бахдан баярлаж, улс даяарт маань ардын засаг тунхаглажээ гэж магнай тэнийсэн баяр наадам хийжээ. Хуурч ерөөлч нар, ардын журмын цэргийн үлэмж гавьяаг магтан дуулж, тэр үед хошуу шавь гэж байсан ардууд, ардын маань засаг биднийгээ урьдын үеийн засаг ноёдтой хүн төрөлхтний эрхийн хувьд тэгш эрхтэй болголоо. Улс орноо тусгаар тогтнолоо гэж дэлхий дахинд зарлан тунхагласан ардын маань гэгээн засаг, албан татварыг хөнгөвчилж хошуу шавь гэж эрх тэгшгүй байдгийг адил тэгш болгож, ноёд феодалын өр ширийг биднээр төлүүлэхгүй боллоо гэж цээж дүүрэн баяртай байсан билээ. Түүгээрээ, ардын засгийн анхдугаар их наадам нь хуучин бүх наадмаас онцгой ялгаатай, ард Монголын түүхэнд урьд өмнө үзэгдээгүй сайхан баяр наадам боллоо гэж наадмын ардууд бахдан хэлэлцэж байсан билээ. 

	— Манай ардын намын цэрэг! гэж ардууд, ардын журамт цэргийг их элэгсэг дотнолон үзэж, наадамчид, тэдний дууг нь дуулж, 

	—Ээ юү, зээ юү, ардын намын журамт цэргээ хөө! гэж партизан цэргийн дууны түрэлт түрлэгийг эгшиглэн давхилдаж байсан билээ. 

	Манай ардын журмын цэргийн жанжин туг гэж өвгөчүүл, хөх даалинжин цэрэг дээлтэй, Монгол цэрэг малгайтай манааны цэрэг зогсоосон жанжин тугийг ач үрдээ дэргэдүүр нь гарахдаа зааж, хандсан зүг бүхэндээ харгис дайсныг ялж явсан туг маань гэж соёмбот жанжин тугийг маш хүндэтгэж, бас нийслэл Хүрээнд Монгол партизан цэргийн хамт орж ирсэн Зөвлөлтийн цөөн цэргийг их л талархан үзэж, сахилгатай журамтай, элэгсэг сайхан зантайг нь гайхан хэлэлцэж байсан билээ. Наадам дээр ардын журмын цэргийн морин цэргийн сургуулийг их л сонирхон гайхсан үүнд, бүх цэргийн жанжин Сүхбаатарыг бургас цавчих, газар хаясан мөнгө янчаан шүүрэх зэргээр жад сэлэм, морин сургуульд гарамгай чадалтайгаа үзүүлэхэд нь наадмын олон даяар баярлаж цэргийн сайхан эрдэмтэй ийм жанжинтай, ийм чин зоригт цэрэгтэйдээ их л бахархаж, урам зориг нь бадарч, ард улсаа хамгаалах, ийм цэрэгтэй болсноо, ард бидэндээ жаргалын зам нээсэн нам засагтай болсноо үзлээ гэж ард олон баяр хөөр болж байсан нь ардын засгийн анхдугаар их наадмын онцгой нэг тэмдэглэлтэй зүйл нь байж билээ. Ардын засгийн анхны тэр наадам үзэгсэд, одоо ардын хувьсгал мандаад гучин таван жил болсныхоо баяр наадам мөн үзэсгэлэнд улс ардын аж ахуй, соёл боловсрол зүйрлэшгүй сайхан хөгжсөнийг үзэхдээ, нам засагтаа үнэхээр бахдан баярлаж баршгүйеэ!

	 

	“Үнэн” 1956. 7. 12 № 164

	



	

НОЁДЫН ТӨР ӨНГӨРЧ, АРДЫН ТӨР МАНДСАН ЭРИН

	 

	Манай ард улсад гурван төрийн нүүр үзсэн өндөр настан хүн олон бий. Ардынхаа төрийн сонгуульд ач үрээ дагууланхан очиж, даян олныхоо хайр халамж, итгэл найдварыг хүлээсэн, нутаг усныхаа олны халуун сэтгэлээр нэр дэвшсэн хүнийхээ төлөө саналаа өгч, улс ардынхаа хэтийн их хөгжлийн төлөө сонгогч олныхоо хүслийг ширхэгчлэн биелүүлээрэй гэж сонгуулийнхаа хуудсыг санал хураах хайрцагт хийхэд тэр өндөр настнууд юутай баяртай байдгийг өгүүлээд ч яах вэ. Орон даяар сонгуулийн өдрийг баярын өдөр болгож, саруул талын малчин ардууд сайхан гоё хувцсаа өмсөж, мориныхоо сайныг унан, сонгуульд орно гэж даяараа санал нэгтэй, бүгдээрээ зориг нэгтэй байдаг нь бахтайяа. Урьдын харгис хоёр төрийн сонгуулийн нэр дуулсан хүн нэг хэсэг бий боловч, чухам юу байсны нь сонсоогүй хүн, эрхт төрийн энэ үед олон бий. Ардын төр мандсан энэ цагт сонгуульд оролцогсод, ноёдын өнгөрсөн төрийн байдлаас цухас мэдвэл, урьд одоогийн байдлыг зэрэгцүүлэн бодоход сонин болов уу? гэж, түмнээр түшүүлсэн, олноор оройлуулсан ардынхаа эрхт төрийн төлөө учрал төгс түмэндээ өнгөрснийг эргэн үзэж одоогийнхоо хөгжилд сэтгэл баярлаасай гэж өгүүлэх нь:

	“Тэнгэрийн бошгоор цагийг эзэлсэн хаан хуанди” гэж бараг гурван зуу шахам жил цоллуулж байсан манж хааны дайчин гүрэн төрийн эцэслэх сүүлийн үед, сонгууль явуулах гэж үүсгэн оролдоод унтарсан нэгэн зүйл бий. Тэрний баримт нь, манай улсын хуучин дансны газар манж, Монгол, хятад гурван үсгийн баримт бичиг сөхөн үзвэл гардаг. Одоогийн зохиолч хүн гар хүрээгүй сонин юм гэж үзвэл зохих тэр бичиг баримтыг үзэхэд улаан шугамт бичгийн олон мөрийн завсраар сүүдэр наадмын зураг шиг сонин байдал харагдах мэт, тэр үеийн түмэн түмэн явдал, түүх үзсэн хүний сэтгэлд ордог билээ. Ядуу ард олон, нууц эчнээ самуун тэрслүү нийгэмлэгт элсэж байна. Хүн ард даяар тийнхүү сэтгэл урваж самуун болбол, хэн бидэнд ард олны нийлүүлэн гүйцэтгэдэг үүргийг гүйцэтгэх вэ? гэж дайчин гүрний хаан төрийг бат болгох гэж сандарсан нэг хүний бичсэн үг нь, арван есдүгээр зууны хоёрдугаар хагаст махан уул, цусан далай урсгаж, европын хөрөнгөтөн улсын харгис этгээдийн тусламжаар арай чуу гэж хятадын тариачны тайвангуудын үлэмж их хөдөлгөөн бослогын далайцаас сүрдэн тэвдсэн байдал тэр үгэнд мэдэгдэж байгаа юм шүү. Ардын хөдөлгөөний сүрд сандрахдаа, хэмжээт эрхт ёс тогтоон, сонгууль хэрэглэнэ гэсэн манж хаан феодалуудын тэр сандрангуй бичгийн мөр завсар хоорондоос нь тайвангуудын баатар удирдагч Ли Сючений сүүдэр үзэгдэх шиг санагддаг. Дээр цагт дотор газар явсан гэж сонин юм ярьдаг жинчин өвгөд хүртэл тэр тариачин ардын их бослогын баатар их жанжныг бахархан дурддаг сан. Бослого нь дарагдаад ганц Нанжин хотод гурав хоногийн дотор бум гаруй ард хядуулж, манж сайд Зэн Гофань, баатар Ли Сюченийг амь хэлтрүүльюү гэж гайхан тээнэгэлзэж байх үес Ли Сюченийг байцааж байсан тасалгаанд түүний тариачин цэргийн баригдсан хоёр хүнийг оруулж ирэхэд, дайсны эрүү шүүлтэд эрстсэн баатраа хараад, цус нөжөө цувруулан тамлуулсан тэр хоёр босогч, жанжныхаа өмнө хүндэтгэн сөгдсөнийг үзээд, манж феодалууд, энэ Ли Сючен, бидний гарт орсон мөртөө ард олны сэтгэлд ийм хайртай хүндтэй бол, амь хэлтрүүлбэл аюултай хүн байна гэж сүрдэн Ли Сюченийг цаазаар аваачсан гэдэг тэр бүгд нь, Бадаргуулт төр хааны үеийн шинэтгэл сонгууль явуулна гэсэн бичиг баримт үзэхэд санаанд ордог. Эрх чөлөөгөө олсон хятадын ард түмэн, одоо Ли Сючений баатар зоригтойг бахархан дурсаж, манай өвгөд ер гарсан настнууд ч шагшин гайхаж, манжийн харгис төрийн балар балмадыг шагшин дурддаг билээ. Бадаргуулт төр гэдэг хаан, олны хөдөлгөөнд сандарч, урьдах Тайвангийн бослого дээр дарагдсанаас хойш түмний хилэн хорсол тасраагүй улам занан байхад аргагүйдэхдээ шинэтгэл бодлого гэж арга үүсгэсэн. Тэр үед хүрээнд суусан зарлигийн манж амбан, шинэтгэл явуулах бичиг заавар авч “ард олны үүргийг гүйцэтгүүлэх” учир, түмнийг төлөөлөх өөрийн талын хүнийг бэлдэж авах гэж, аль ч үзэлгүй бөөрөнхий, нэр ашиг бодох зусарч этгээдийг бүртгэж байсан гэдэг. Цалин пүнлүү, хэргэм тушаал дэвшихийг хүсэгч зусар бялдууч ноёд түшмэд, одоо л мандах улирал ирлээ гэж амбан сайдын босгын өмнө нүүр тал олох гэж өрсөлдөн тэмцэлддэг байжээ. Олны нэр барьж, дайчин улсын хуралд нэр дэвших гэсэн зусар бялдууч түшмэлийн горь нь зуун өдөр өнгөрөхөд бүрмөсөн тасарч, баруун зүгийн хөрөнгөтөн улсын жишээгээр үндсэн хуультай болж, манж хааны төрийг шинэтгэж бататгах гэсэн оролдлого үүссэн нурсны нь ч дайчин гүрний зах муж болсон ар Монголын ард түмэн, нэр сонсох төдийгөөр өнгөрч, нэг хэсэг ноёд түшмэд зуу хоногт зулгаа барсан төдийхнөөр өнгөрчээ. Төрийн сонгууль гээд сураг гарч унтарсан нь тэр гэж хууччуулын ярьдаг нь тэр билээ. Хоёрдугаар удаад улсын хуралд төлөөлөгч сонгож дэвшүүлэх гэж автономитын үед баахан бужигнаж гарсан нь, дээд доод хурал гэж байгуулсан зүйл болно. Дээд хуралд хамаг суудлыг ноёд феодал эзэлж, доод хуралдаа “ард олныг” төлөөлсөн хүнийг оролцуулан, тэдний саналыг дээд хурал хүлээн авах эсэхийг мэддэг байсан нь, олны нэр зээлдэн, өөрийнхөө ашиг хичээгч феодалын арга байжээ. Автономитын үеийн доод хурал түшмэл тайж нараар бүрдээд түүнд жинхэнэ малчин ард нэг ч оролцсонгүй. Түүгээр ч үл барам, түшмэл дотроос тэр үедээ дэвшилт үзэлтэй ганц нэг хүн байвч гаргасан санал нь явцгүй, маргалдан хуралдаад, нэр муутай доод хурлаас дээд хуралд очсон санал нь дарагддаг байсан билээ. Улсын хуучин дансны газар үзвэл, өртөөний албыг устгаж морин өртөөний оронд авто өртөө байгуулъя гэж доод хурлын дэвшилт үзэлтнээс санал гаргаж, сангаас тариалан эрхэлж малын тэжээлд хэрэглэх гэх зэргийн сонин санал гараад дарагдан байсны баримт бичиг өдий төдий байдаг нь “Олноо өргөгдсөн” гэдэг цолтой богд хааны феодал засгийн үед улсын хурал гэдэг нь, чухам хэний ашиг тусыг эрхэм болгодог нь нүд чичим илэрхий. Ардын төрийн улсын Их Хуралд нэр дэвшсэн депутатын байдал үнэхээр манай ард улсын ардчилсан шинжтэйг түмэн зүйлээр дурдаж болох боловч, төрийнхөө төлөө сэтгэлдээ зохисон шилдэг сайчуулаа дэвшүүлэн сонгодог бидэнд жишээ таташгүй илэрхий боловч, ганц зүйлийг дурдмаар байна. Тавин таван оны намар Хөвсгөлийн Хатгал дахь галт онгоцны буудалд очиж Хөвсгөл далайгаар явах гэж гадаадын нэг эрдэмтэнтэй явтал талд настайвтар нэг эмэгтэй хүн, нэлээд хүнд чемодан үүрээд, бидний очих чиг рүү алхаж явсан билээ. Тэргэнд зай байна. Машин дааж ядах юм биш, бас настай хүн байна гэж суулгаад явахад, замдаа тэр авгайгаас хэн хүн хаа зорин явааг асуухад галт онгоцоор Турт хүрч, тэндээс мал баазад хүрнэ. Мал туусан хүнд олгох мөнгө авч яваа, Улсын Их Хурлын Депутат аа гэж билээ. Надтай явсан тэр гадаадын эрдэмтэн их л гайхаж, танай Улсын Их Хурал гэж үнэхээр түмэн ардын их хурал юм байна. Улсын Их Хурлын депутат хүн ингэж, чемоданаар дүүрэн мөнгө үүрээд, хэдэн километр явган явж, энгийн малчин ардад олгох мөнгө хүргэх гэж явааг хөрөнгөтөн улсын хүн сонсвол итгэхгүй, далан худалч гэж намайг хэлэх байх. Нүдээрээ намайг үзсэн гэхэд, хөрөнгөтний эрдэмтэн ч хэлбэл итгэхгүй зүйл шүү гэж билээ. Ардын төрийн дээд эрхийг барих Улсын Их Хуралд ардынхаа дундаас гарсан, түмэн олонтойгоо ийм л хэлхээ холбоотой, эгэл жирийн байдалтай, жинхэнэ ардын депутат гэж ийм л байдгийг та номдоо бичихдээ, хөрөнгөтний улсын хүн олж таны номыг сонирхон үзвэл, Монгол ард улсын шинжийг цагаан талд санамсаргүй бидэнтэй тохиолдсон ганц энэ эмэгтэй депутатын байдлаар ч гэсэн, ардын төр ноёдын төр хоёрын ялгаа нь хэнд ч гэсэн сайхан харагдана даа гэж явснаа энд дурдмаар санагдлаа. 

ОДОНЪУУЛЫН МУУХАЙ ЗАНТЫГ ЯАЖ БАРЬСНЫГ СОНССОН МИНЬ 
(дуртгал) 

	 

	Билгийн улирлын арван тавдугаар жарны цагаагчин тахиа жил, аргын улирлын 1921 оны зун, миний бие Ардын түр засгийн Алтанбулаг хотноо сууж, Умарт хязгаарын хэргийг таслан шийтгэгч сайдын яамны тал бичээч байлаа. Манай багш Билигсайхан, хязгаарын яамны сайд болохдоо нэг бичээчийн орон тоонд шавь нараасаа одоо өмгөөлөгчийн ажилтай Хандыг нэг тал бичээч, нөгөө нэг тал бичээчээр нь намайг авсан билээ. Би тэр үед зөвлөлтийн хоёрдугаар шатны хөдөлмөрийн нэгдсэн сургуулийг төгсгөсөн орос хэлтэй гэж сайд багштайгаа, заримдаа Лосолтой (тэр үед Лосолчойжин гэж нэрлэдэг байсан бөгөөд лам захтай дээлтэй цагаан хялгас сүлжмэл тоорцогтой явдаг хүн асан), заримдаа Хатанбаатартай Дээд шивээ гэдэг зөвлөлтийн консул Макстенек гэдэгтэй ардын журамт цэрэгт хэрэглэх зэвсгийн зүйл, барон Унгерний цэрэгтэй байлдаж, түүний үлдэгдлийг даран сөнөөж байсан Зөвлөлтийн улаан цэрэгт нийлүүлэх хүнс зэргийн асуудлаар хэлэлцэхэд нь хэлмэрчлэн явдаг байлаа. 

	Ярилцах, хэлэлцэх зүйлийг одоогийн адил нарийн тэмдэглэл хийдэггүй зөвхөн амаар хэлэлцэж, тал бичээч миний бие орос Монгол хоёр хэлээр нэвтрүүлж гүйцэтгэдэг байж билээ. Чингээд нэгэн өдөр сайд багш маань намайг дагуулан Дээд Шивээ орж, Бухольцев гэдэг айлын байшинд суудаг Макстенек консултай уулзаж билээ. Одоо миний бодоход, тэр консул латви хүн байсан бололтой. Дунд зэргийн нуруутай, нэлээд зузаан шар хүн байсан. Үргэлж уулздаг тул, биднийг сайн таньдаг, маш элэгсэг, байшинд нь огт гоёл чимгийн зүйл байхгүй. Нэг өрөөнд бичгийн ширээтэй, цэргийн хээрийн утастай, цэрэг ногоон ортой, хоёрын зэрэг сандалтай, хоол ундыг нь зөөдөг нэг цэрэг хөтөчтэй. 

	Биднийг орж ирэх үеэс яг үдийн хоолны үе тааралдаж, хөтөч нь хавчиг цэргийн ногоон саванд ногоотой шөл, хэдэн хэрчим хар талх хэмхдэг цагаан чихэр авч ирсэнд, бид хоёрыг хоол ид гэж, сэнжтэй аяга авчруулан надад хийж өгөөд, өөрөө тэр хавчиг ногоон савнаасаа халбагадан гурвуулаа улаан цэргийн хоол хуваан идэж, багш тэр Макстенек консултай ярилцахдаа, Бишрэлт гүн Сундуйн биеийг түүний Монгол цэргийн хамт бароны хамт явж, Улаан цэрэгт баригдсаныг буцааж авах тухай хэлэлцлээ. Консул ч, Сундуй гүн, цэргийн хамт Монгол улсын харьяат тул шилжүүлэн өгч гүйцэтгэхээр боллоо. 

	Тэгээд сайд багш, тэр Сундуй гүнг цэргийн хамт Алтанбулаг хотноо тушаан авалцах, өгөлцөх хугацааг хэлэлцэн тогтож, урьдаар цэргийг нь чингээд зохих албан бичиг, харилцааны зүйл гүйцэтгэж, гүн Сундуйг буцаах тухай хэлэлцэж, тохирсонд сайд багш, 

	— Сундуйг би сайн таньдаг юм сан. Одоо түүнтэй уулзаж, хэдэн үг солих арга юу байна гэлээ. Макстенек утсаар ярилцаад биднийг Сундуй гүнтэй уулзуулах зөвшөөрлийн бичиг олголоо. Салах ёс хийх үес Макстенекийн захисан нь: 

	— Сундуй гүн, барон Унгернтэй хамт нэгэн дор хориостой байгаа. Та нар Сундуй гүнтэй уулзаж ярихдаа, юу ярих нь та нарын хэрэг. Гагцхүү тэр баронтой ярьж болохгүй юм шүү. Тэр хүн манай шүүхээр хэргээ таслуулах гэмтэн хүн тул та нар тэр хүнээс юм битгий асуу. Барон та нараас юм асуувал хариу юм битгий хэл. Тэр бас Монгол үг бага сага гадарладаг хүн гэж мэдээрэй гэж захиж билээ. 

	Чингээд багш бид хоёр, албаныхаа моринд мордон, өнөөх Сундуй гүн, барон Унгерний хориостой газар заалган одлоо. Тэр үед бороон жанжин гэж их хэлэлцдэг тэр амьтан ямаршуу янзын хүн байдаг бол? гэж сонирхон бодож дундад сургуульд герман хэл үзсэн тул, барон Унгерн фон Штернберг гэдэг овог цол нь надад тун хачин санагдаж билээ. Штерн гэж одон гэсэн үг. Берг гэж уул гэсэн үг, нийлээд Штернберг гэж Одонъуул гэсэн нэр болдог нь дундад эртний үеийн герман феодал ноёд ямар нэгэн уулын оройд шилтгээнээ босгож тэр шилтгээн уулынхаа нэрээр овоглон нэрлэдэг байсан тул, бароны дээдэс нь Балтийн тэнгис, германаар Остзее гэж Дорнод тэнгис гэдэг газар нэгэн уулын оргилд шилтгээнээ босгосноор фон Штернберг гэж Одонъуулын гэсэн нэртэн болж ирсэн угсааны хүн юм байна. Унгерн гэдэг нь германаар ямар нэгэн юманд сэтгэл нь ханасангүйн учир ярвайсан муухай зан гаргасан гэдэг утгатай нэр хочоор овог болгосон нь, Одонъуулын Муухай зант гэдэг цол овогтой нь, түүний дээдэс мөн ч муухай харгис улс байж дээ. Балтийн тэнгисийн эстон, латви нарыг дээр цагт айхтар эзэрхэн дарлаж байсан герман загалмайтан ноёдын угсааны хүн байж дээ гэж, багшдаа тэр барон гэгчийн овог нь тийм хачин юм байна гэж ярилцсаар тэр хоригдсон газар нь хүрч очоод, харуулын дарга нарт Макстенек консулын хийж өгсөн зурвас бичгийг нь үзүүлж, дотогш орох зөвшөөрөл олж, цэргийн дарга нар дагуулан нэг хашаанд орвоос, гарааш мэтийн их том хаалгатай, хаалган дээрээ нарийхан шил цонхтой, тал талдаа буутай цэрэг зогссон байшинд хүрч очлоо. Гараашны хаалга шиг том хаалганы цоож түлхэж, нээгээд биднийг оруулбаас зүүн баруун талд нь хоёр цэрэг ногоон ор тавиастай. Нэг булангаас баахан шээсний үнэр ханхалсныг үзвэл, нэг хувин тавиастай. Зүүн талын орон дээр наранд гандсан хөх торгон дээлтэй, дал мөр өргөн мөртөө цээж, хэнхдэг хавчиг хавтгай, олон хоног хусаагүй шойз шиг шар сахалтай, зулай үс халцарч, хожгор болж яваа бяцхан толгойтой аягүй хүйтэн царайтай, муухай гэгчийн харцтай нэг шар европ хүн, биднийг ороход өөдөөс маань ширтэн сууж байв. Баруун хойд талын ногоон орноос нэг залуухан Монгол хүн, дээл нь бүсгүй, баруун гараар өмднийхөө зах атган бариад босон ирж, багшийг ёслов. 

	Багш Сундуй гүн хоёрын ёсны үг хэлэлцэж байх үес би, нөгөө зүүн орон дээр сууж байсан тэр шар хүнийг, өнөө Одонъуулын Муухайзант гэгч ийм хүн байдаг байжээ гэж сонирхон ажиж байтал, тэр хүн босоод элгээ тэврэн, хойш урагш алхан явж эхлэв. Манай багшийг их л ажин харж явах бөгөөд нуруу өндөр, толгой нь арай жижигдэн төрсөн хүн юм байна даа. Харц нь яасан аягүй хүйтэн, ямар муухай нүдтэй хүн юм бэ? гэж би гайхан харж байлаа. Хөх торгон Монгол дээл нь дал мөрөндөө наранд цайж, гандсан бөгөөд мөрөн дээрээ алга дарам өргөн уртлаг газар торгоны өнгө нь гандаагүй, хөх хэвээрээ тул мөрөн дээр нь нэг юм хадаастай байж дээ, түүний нь ханз татаж авсан юм байна гэж харж байтал минь, багш маань амар мэндийн үг хэлэлцэж гүйцээд зөвлөлтийн консул сайдтай ярилцан тогтлоо. Таны цэргийг манай хязгаарын яаманд тушааж өхөөр боллоо. Таны биеийг бас эндээ албан бичиг харилцааг гүйцэтгээд мөн манай яаманд хүргүүлж өгнө. Таны шадар хүнээс бас хэн байдаг вэ? гэхэд Банзар гэл үү, нэг эмчийн нэр хэлж билээ. Монгол эмчтэй явсан хүн байж л дээ. 

	Чингээд энэхэн тэрхэн гэж ярилцаж байсаар Сундуй гүн бароныг бариулж, зөвлөлтийн улаан цэрэгт тушааснаа ярьж гарав. Барон элгээ тэврээд хялан хялан харж, хойш урагшаа зүүн туурганыхаа түүгээр явж байхдаа Сундуй гүний үгийг чих тавин чагнаж байв. Сундуй гүн Монгол хүнтэйгээ үг хэлэлцэх завшаан тохиолдсонд өрөөсөн гараараа өмднийхөө зах атгаад их л баяртай, бас мөдхөн тавигдана гэхдээ сэтгэл нь хөдөлсөн шинж царайд нь мэдэгдэн, Одонъуулын Муухайзантын муухай муухай харж, хойш урагшаа алхлахыг нь огт ажихгүй ярьж байсан үгийн дотор орос Монгол хүний нэр олныг, явсан газар, бароныг барьсан газрын зураг нэрийг нэгд нэгэнгүй тоочин ярьж байсан боловч би энэ завсар түүнээс хойш дариу 46 жил болж буй тул, тэр олон хүн, газрын нэрийг онхи мартжээ. Сэтгэлд тэр Сундуй гүн, Одонъуулын Муухайзант хоёрын царай, хоригдож байсан газрын байдал нь цээжинд тов тодорхой (гүнгийн хэлж байсан үгийн тойм нь тодхон боловч нэр усны төдийг тэмдэглэж аваагүйн учир умартжээ. ) 

	Сундуй гүнгийн хэлсний тойм нь: Бароны цэрэгт хүчин туслахаас аргагүй болсонд хошуу нутгийнхаа хэсэг цэрэгтэй түүний орос цахар буриад цэргийн хамт явалцаж, Монгол нутгаас орос нутагт цөмрөн орсон хойно гэминг хөөн зайлуулсан, үүнд цаашлан өөр улсын нутагт байлдаж явах маань бидэнд ашиггүй, хүний төлөө амь бие хохирох хэрэг болж байна гэж Монгол цэрэг, нутгаа буцах сэтгэл төрлөө. Салаад буцъя гэхэд бароны захиргаанаас гарах аргагүй. Чингээд завшаан олдвол, Монгол нутагтаа буцна гэж явтал, барон ч улаан цэрэгт дарагдаад ЗОУ-ын нутагт цаашдын довтлох горь нь тасраад Монголын баруун хязгаарт буй цагаан намын цэрэгтэй хүч нийлэх гэдэг боллоо. 

	Бароны майхандаа байхад нь орой Монгол цэрэг холоос буудаад ч үзсэн удаа бий. Оноогүй учраас майхан дотроо дэнгээ дор нь унтрааж орхисон гэж ярьж байхад нь өнөөх барон, хажуугаас нь Сундуй гүнг муухай муухай харан алхалж байсан нь миний сэтгэлд тодхон байдаг. Тэгээд Сундуй гүн, цэрэг дотроосоо хэдэн бөх хүнтэй хэлэлцэж бароныг барихаар хэлэлцэн тогтсон боловч арга сүв нь олдож өгөхгүй, Майхандаа буудуулснаас хойш хардах сэрэмжлэх нь бүр ч их болжээ. Чингээд нэгэн өдөр, Орос нутгаас Монгол газар орно гэж, тэр тэр харуулаар нэвтрэн орно (үүнд би газрын нэр мартжээ) гэж хэлэлцэн тогтоод явахад нь Сундуй гүн, урьд хэлэлцсэн итгэмжит Монгол бөх цэргээ биедээ шадар дагуулан явж, бароны хамт аялах үес, улаан цэрэгт бароныг тушаана гэж тогтоод, бароныг барих дохиог цэрэгтээ хэлж өгөөд явж байхад нь барон борогч гүүгээ унаад, баруун гараа өвөртөө хийсэн гар буунаас салгадаггүй маш хартай тул халдахын аргагүй. Чингэж явтал одоо нэг тамхилаад ухасхийе гэж Сундуйг хэлэхэд зөвшөөрч, тамхиа асаах гэж баруун гараа өврөөсөө гаргахад нь хоёр талд нь зэхээстэй явсан Монгол бөх цэрэг бароны хоёр гарыг нь шүүрэн барьж агдлан хүлээд бароныг барьсан мэдээгээ улаан цэрэгт яаран мэдэгдэх гэж нэг хэлмэрч буриад хүнийг явуулжээ. 

	Тэгээд хариу хүргэж ирэхийг хүлээгээд байтал огт чимээгүй тул удтал бароныг агуулах аргагүй алдаж суллуулаад бүгдээрээ Баронд хядуулахаас болгоомжлон Бароныг өөрийн биеэр улаан цэрэгт тушааж өгөхөөр морджээ. Бароны орос цэрэг ч жанжнаа Монгол цэрэгт баригдсанд эсэргүүцсэнгүй, урьд нь улаан цэрэгт удаа дараа дарагдсан учир сүр сүлд нь бууж өгсөн цаг ажээ. Чингээд улаан цэрэг хаа байгааг харуул хайгуул үл андах тул тэр зүг одсоор улаан цэргийн урагшлуур ангид хүрч, учир байдлаа хэлээд Бароныг тушаах үес улаан цэрэг баронтай адил ард олныг талан дээрэмдэж явдаггүй, маш нарийн сахилгатай цэрэг байгааг би нүдээр үзсэн гэж Сундуй гүн, улаан цэргийн журамтай сайхныг магтан ярьж, тэр явуулсан буриад цэргийн гутал, хувцас цөм шинэ байсан учир улаан цэрэг барон олзлохоор гадуур хувцас хунарыг нь хураан авсан байлаа. Түмний газраас ирсэн цэргийн эрс чингэх нь аргагүй юм. Манай энэ хүн бол хувцас байтугай хүний арьсыг амьдаар нь өвчүүлдэг байсныг би нүдээр үзэж их л жигшин зэвүүцсэн. Одоо ч түүний нь санахад дотор арзасхийдэг гэж Сундуй гүнгийн хэлж байхад барон тун ч муухайгаар хялайн хялайн харж байсан нь миний цээжинд тодорхой. 

	Бароныг барж аваад одоо өөрөө үүнтэйгээ хамт хоригдон сууж байна. Энэ байшин дотор бас цэрэг байдаг тул дэргэдээ харуул манаатайдаа айх зовох юм үгүй боловч хойч өдөр юу болохыг мэдэхгүйдээ сэтгэл зовуурьтай байлаа. Өнөөдөр эрхэм сайдаас учир байдлыг мэдэж дотор онгойлоо. Чингээд бароныг хэрхэн хаа барьж, улаан цэрэгт тушааж өгснөө толилуулан хэллээ гэж, манай багшид дараа баяртай учрахын бэлгэт үг хэлээд, яриагаа гүйцээсэн билээ. Би тэр үед нас бага, тэр Сундуй гүнгийн хэлсэн үг, хүний нэр, газрын нэр, он, сар зэргийг тэр үедээ мартаагүй байгаа дээр нь тэмдэглэн аваагүй. Хожим түүхэнд холбогдолтой сонин тохиол байна гэж огт бодоогүй билээ. Бароныг хэрхэн барьсныг уг барьсан хүний амнаас анх удаа бароны дэргэд сонссон хоёр хүний нэг нь одоо би үлдээд байгаа тул,... Дээд Шивээ гэдэг Монгол нэртэй тэр үед Тройцкосавск гэдэг орос нэртэй хотод үзсэн тэр хотын нэрийн учир нь манж орос хоёр гүрний хил тогтоох явдалд оролцсон орос хаант засгийн сайд Савва Рагузинский гүн, хил дээрээ Христусын Гурван эрдэнийн дүйцэн өдөр Шивээ хот байгуулж, тэр дүйцэн өдрийг өөрийнхөө нэртэй хослуулан Троицкосавк гэж нэр өгөн байгуулсныг нь Монголчууд тэр гүнг Сава гүн гэж нэрлэдэг байсан нь тэр үеийн албан бичиг, аман зохиолд гардаг бөгөөд байгуулсан хот нь дээд шивээ гэж, түүний цаана орос наймаа нарын дүүрэг байсныг дунд шивээ гэж, түүний адагт манжийн заргач суудаг хотыг Хиагтын наймаа хот гэж албан нэртэй, ардын аман хэлэнд доод шивээ гэдэг байсан нь дээд, дунд, доод шивээ гэж хилийн бэхлэлттэй шивээ хот байсан ажээ. Нутгийн иргэд, дээд шивээг нь Хоу инз, дунд шивээг нь Жүн инз, доод шивээг нь Сиа инз гэж нэрлэдэг нь яг Монгол нэртэй адил утгатай нэр бөгөөд одоо Хиагтын наймаа хот гэж гэмингийн дайнаар шатаад зүүнтэй нь Алтанбулаг гэдэг босож, зөвлөлтийн нутаг дахь дээд шивээ нь дүүрэг байсан дунд шивээтэйгээ Кяхта гэж эл гурван шивээ хотын хаяагаар урссан Хиагт горхины нэрээр нэрлэх болжээ. Сундуй гүнгийн тэр ярьж байсан нь тэр үеийн тооллоор Монгол улсын арван нэгэн оны зун цаг, долоодугаар сарын үеэс болно. Өдрийг би мөн аанай мартчихлаа. 

	 

	[image: Image]

	Тройцкосавск хот, XX зууны эхэн үе

	 

	Барон хэрхэн баригдсан тухай түүний өчиг мэдүүлэгт лав тодорхой зөвлөлтийн архивд хадгалаастай байгаа хэрэг. Монгол талаас Сундуйн тэр тухай яриаг тэмдэглэж авсан зүйл огт үгүй бөгөөд сонссон хоёр хүний нэгний нь хувьд тоймыг нь ч гэсэн энд цухас тэмдэглэе гэж бичлээ. 

	Бароныг гардан барьсан бяртай бөхийн нэрийг нэхэн санавал Шар Дэндэв, Намжил гэдэг хоёр хүний нэр сэтгэлд орном бөгөөд цөм тэр үеийн Бишрэлт гүнгийн хошууны хүн байсан мэт санагдана. Тэдгээр хүмүүс одоо байвал өндөр настай өтгөс байх учиртай бөгөөд миний энэ дуртгалыг унших буюу сонсох аваас хожмын түүхэнд сонирхолтой тэр явдлын тухай өөрийн үзсэн мэдсэн зүйлээ дэлгэрүүлэн тэмдэглэж, ямар нэртэй газар тийнхүү бароныг барьсан зэргийг одоо түүхэн холбогдолтой бөгөөд манай зохиолч нарт ч түүхэн сэдэвтэй уран зохиол бүтээл бичихэд нь хэрэг болох дуртгалаа бичин тэмдэглэж, “Утга зохиол, урлаг” сонины газар ирүүлэх болоосой. Бас тэднээс урьдын тэр сонин явдлыг дурдан ярьж байсны нь сонссон хүн байвал мөнхүү сонины газар тэр тухайгаа тэмдэглэн ирүүлэх болов уу гэж хүсье. Ринчен доктор. 

ЗӨВЛӨЛТ УЛСЫН АНХНЫ ЭЛЧИН ТӨЛӨӨЛӨГЧ ИРСЭН НЬ

	 

	Монгол улсын арван нэгэн он, билгийн улирлын нэг мянга есөн зуун хорин нэгэн оны зуны нэгэн сайхан өглөө, долоон сарын сүүл билүү, найман сарын шинэдээр билүү, зургаан цаг, айл амьтан хэдийн босоцгоож, цай ундаа ууж байсан цаг. Би тэр үед, “Умарт хязгаарын хэргийг таслан шийтгэгч сайдын яам” гэдэгт тал бичээч хийж байв. Тэр өглөө босоод, нүүр гараа гэрийн гадаа угааж суутал, сайдын яамнаас хөтөлгөө морьтой зарлага давхиж ирээд, 

	— Багш чинь чамайг бушуу хүрээд ир гэж дуудаж байна. Морд! гэлээ. Яамлан цугладаг цаг яагаа ч үгүй байхад, яасан эрт дуудав? гэж гайхтал, зарлага:

	— Мухар тэрэгтэй гурван орос хүн ирээд, хэл нэвтрэлцэхгүй байна. Тэгээд чамайг багш чинь бушуухан гэгчийн хүрээд ир гэж байна гэлээ. Яаран дээлээ өмсөөд, бүсээ бүсэлж, хөтөлж ирсэн моринд нь мордоод, сайдын яаманд давхин очиж, уяанаас нь морио уяж орхиод, хэдэн сарын өмнө гэмингийн хуаран байгаад, доторх ханз манзыг нь суга татаж, бага сага засаад, хязгаарын сайдын яам болгосон урт модон байшинтай том гэгчийн хашааны баруун урд талд бүхий багшийн суудаг улаан халзан хөлтрөгтэй гэрийн зүг одтол, ард нь тэр үед мухар тэрэг, чиичээ ч гэдэг суудлын задгай машин, нэг жолоочтой үзэгдэв. 

	Багшийн гэрт орвол саяхан боссон бололтой зүүн хаяавчинд нь нүүр гараа угаасан төмпөнгийн усыг нь хаяж завдаагүй, өөрөө хоймортоо завилан сууж, зүүн талын орон дээр нь энгийн хувцастай хоёр орос хүн, тэр үеийн улаан цэргийн урд энгэртээ гурван улаан зурвастай цэрэг хувцастай, шовгор оройтой урдаа улаан таван хошуутай, эртний баатрын дуулга маягтай тэр үеийн улаан цэргийн малгай өвөр дээрээ тавьсан, модон хуйтай, хуй дээрээ ямар нэгэн үсэг бичээстэй мөнгөн пайзтай, үс буурал орос цэргийн дарга, тэр хоёр хүний доод талд нь сууж байлаа. 

	Ороод, багшдаа өглөөний амгаланг эрье! гэж ёслоод, нөгөө гурван гийчний амрыг асууж, оросоор дуугарлаа. 

	Тэр гурван зочин, орос хэлтэй хүн ирлээ гэж баярласан байдалтай. Тэр завсар миний багш, Ардын засгийн газрын Умард хязгаарын хэргийг таслан шийтгэгч сайд Билигсайхан, миний зүг:

	— Өчигдөр орой Хүрээний засгийн газраас фонофороор мэдэгдэж зөвлөлтийн засагт орос улсаас манай нийслэл хүрээнд суух элчин сайд, зөвлөх түшмэл, жич Сүхбаатарын жанжин штабт даргаар суух ийм гурван хүн ирнэ. Тосож, Нийслэл хүрээнд хүргээрэй гэсэн билээ. Тэгэхэд нь би тэр гурван хүнээс хаанаас хаа хүрч яваа вэ? гэж асуулаа. 

	Дээд талд нь сууж байсан хүн, бичгийнхээ сав уудлаад, машинаар цохисон үсэгтэй нэг бичиг гаргаад, 

	— Би Юдин гэдэг хүн, Зөвлөлт орос улсаас элчин төлөөлөгчөөр томилогдон ирлээ гээд надад тэр бичгээ өглөө. Дор нь суусан нөгөө нэгэн хүн, би Борис Шумяцкий гэдэг гээд, бас машинаар цохисон бичиг гаргаж өглөө. Нөгөө цэргийн хүн, цэргийн дарга нарын цүнхтэй. Түүнээ уудлаад, бас бичиг гаргаж, би Хуба гэдэг гэлээ. Тэр гурван хүний бичгийг нь үзээд багшдаа ийм ийм бичигтэй улс байна гэж танилцууллаа. Багш маань тэдгээр гийчний зүг надаар уламжлуулан ёсны үг хэлж, аян замдаа сайн явж ирэв үү! Бие алжаав уу? гэж асуугаад, Монгол улсын засгийн газрын Умард хязгаарын хэргийг таслан шийтгэгч сайдын хувиар эрхэм улсын элчин морилон ирсэнд гүн талархал баяр илэрхийлж байна. Зөвлөлтийн засагт эрхэм их улсаас манай Монгол улсыг тусгаар тогтносон улс гэж үзэж, элчин төлөөлөгч томилон ирүүлсэнд нэн их талархан баярлаж Монгол улсын нутагт хүрэлцэн ирсэнд гагцхүү урьдаас эс танин мэдсэн тул, угтан тосож ёслол гүйцэтгэж чадсангүйг уучлан үзмүү гэж харилцан маш элэгсэг найртай ярилцаж, би үгийг нь Монгол орос хоёр хэлээр залгуулж байлаа. Тэгтэл, багшийн тогооч ч өглөөний цай, хоол авчирлаа. 

	Борис Шумяцкий

	 

	Гурван зочин ч Ар Хиагтаас өглөө эртлэн гарлаа гэж, цай хоол зооглож, багш намайг

	— Чи бас суугаад, сайн идэж уу. Одоо энэ элчин сайдын хамт хоол идмэгц хамт явж Хүрээ оролцоно гэхэд нь би гэртээ харьж хувцас хунараа сольж ирье гэтэл багш

	— Чухал албаны хүнийг саатуулж болохгүй. Чи бушуухан юм идээд, эндээсээ явах болно. Би гэрийнхэнд чинь зарлагаар захиулж, албан хэргээр нийслэл Хүрээ орсны чинь хэлүүлнэ. Суу! гэхэд нь үг давахуйяа бэрх. Дуугай сууж, хамт хоол цай идэж уугаад, багш тогоочдоо захиж, замд хэрэглэгдэх идээ боов нэг уутанд хийлгэж авчруулаад, надад

	— Чи үүнийг аваад яваарай. Бидний замд барон, гэмингийн үлдэгдэл дайралдаж магадгүй. Эрхэм элчин нөхөд сэлтэд буу бий юу? гэж асуу, хүү минь. Бид хоёр бас буу авч явах болно гээд, өөрөө модон хуйтай маузер буу мөрөвчлөөд, надад бас нэг шив шинэхэн модон шар хуйтай маузер гаргаж өглөө. 

	Цэргийн дарга Хуба

	— Би цэргийн хүн болохоор, буутай сумтай гэж маузер буугаа заав. Нөгөө Юдин Шумяцкий хоёр, бид бас буутай гэлээ. Тэгээд, намайг орос хэлэнд сайн жаал байна, Хаа, ямар сургууль хийсэн бэ? гэж асуусанд, зөвлөлтийн хоёрдугаар шатны сургууль онц төгссөн гэхэд баярлалдаж, тэгвэл манай улсын дээд сургуульд явах болно доо гэж энэхэн тэрхэн гэж ярилцах завсар, Хуба гэдэг цэргийн дарга, биеэ нэгдүгээр дайнд явсан, иргэний дайнд явсан одоо танай улсын журмын цэргийн жанжин штабт ажиллахаар томилогдон, хоёр улсын найрсаг харилцааны ёсоор хүрэлцэн ирлээ. Монголчууд настай хүнийг аль хэр хүндэтгэн үздэг улс вэ? гэж сонирхон асууж билээ. 

	Гурвуул маш энгийн байдалтай, их л нөхөрсөг сайхан зантай улс санагдаж билээ. Шумяцкий, оросын болон олон улсын утга зохиолоос юу юу сонирхдог вэ? гэж асууж, танай улсын залуучууд шинэ цагийн эрдэм боловсролд шамдан суралцах нь маш чухал болж байна. Зөвлөлт улс танай Монгол улсын хөгжин боловсроход бүхий л хүчээр тусална. Зөвлөлт засгийн газар, эх орон, ард түмэндээ үнэн сэтгэлээр хүчин өгч зүтгэдэг эрдэмтнийг ихэд хүндэтгэн үздэг юм гэж, бичгийнхээ савнаас Тимирязев гэдэг эрдэмтний зохиол нэгэн дэвтэр, одоо бодвол, сонины цаас шиг тааруухан цаасан дээр хэвлэсэн нэгэн нэлээд зузаан дэвтэр гаргаж, хавтсыг нь сөхөөд, хортой харандаагаар дурсгалын хэдэн үг бичиж үсгээ зурж, Алтанбулаг гээд он сар өдрөө тавьсанд нь Юдин, Хуба хоёр, бид бас үсгээ зуралцан дурсгана гэж нэрээ тавьцгаасан билээ. Чингээд удалгүй Хүрээ орох болж, багш маань, Амаржаргал гэдэг өвгөн түшмэлд тамгаа хамааруулан, захих хэлэх зүйлээ гүйцээгээд, “мухар тэргэнд” сууцгаалаа. Би тэр үед машин ганц нэг явахыг үзсэн боловч, ер нь сууж үзээгүй бензиний үнэр баахан эвгүй ханхлах бөгөөд хурдан гэдэг нь гайхалтай санагдаж, Хүрээ орох замаар Алтанбулагаас урагшаа Заргачийн овоо гэдгийг өнгөрөөд Тужийн нарсанд ороход, замын хоёр хажуугаар үхсэн шар, онхолдон эвдэрсэн тэрэг, явган гэмин цэргийн ягаан бэржээнх шаахай, булчингийн ороолт, гэмингийн морин цэргийн ягаан бэржээнх түрийтэй, уландаа төмөр тав хадаастай гутал, гэмин цэргийн цамц, хөвөнтэй өмд, бөгс модыг нь хуга ташиж орхисон япон винтов үзэгдэж, Хуба, түүнийг харан, надад: 

	— Миний хэдийн үзсээр ирсэн дайны ул мөр танай энд үзэгдэж байгаа нь миний сэтгэлд их л юм санагдуулж байна. Манай тэнд үүнээс бүр хэцүү сүйрсэн газар их бий шүү. Дайны тэр шарх мөд эдгэрнэ. Танай оронд ч мөн хэдэн жил болоход харийн түрэмгийлэгчдийн ул мөр арилж, миний насанд хүрэхэд чинь, итгэмгүй сайхан хөгжилтэй болох бий гэж явсан билээ. Манхатайн хавьд явж байтал, модны хаяанаас гэнэт нэгэн баг морьтой цэрэг гараад, бидний зүг амдан, нуман жагсаалаар давхилаа. Цөм Монгол хувцастай, ардаа үүрч явсан буугаа байлдаанд бэлхэн болгож, дарга нь Монголоор командалж яваа нь дуулдлаа. 

	— Бароны цэргийн үлдэгдэл байж магадгүй. Буугаа зэхэж бай. Намайг буудахаас нааш буу битгий дуугаргаарай гэж хэлж өг гэж багш маань хэлээд, модон хуйнаасаа маузераа гаргаж, хуйд нь угсарлаа. Цөм буугаа гаргацгааж, өвөр дээрээ тавиад жолоочийн хамт таван хүн байгаа бидний өмнөөс яасан ч тавин цэрэг айсуй. Жолооч маань хурдаа бууруулж, тэр морьтой цэргээс нүд шилжилгүй, цөм чимээгүй явтал, тэр цэрэг, дуу авалцах газар ойртож ирэхдээ, дарга нь бололтой нэг хүн, бидний зүг: 

	— Зогс! Юун улс вэ? гэлээ. 

	— Та нар юун улс вэ? гэж багш маань хариу хашхирлаа. 

	— Бид Сүхбаатар жанжны цэрэг! гэлээ. 

	— Би Умарт хязгаарын сайд байна гэж багш маань өндөр дуугаар тэр цэргийн зүг хашхирсанд, дарга нь цэрэгтээ нэг юм командлаад, бидэнд чиглүүлсэн буугаа хөндлөн барьцгаасанд, бидний дотор ч онгойж, дайсан биш өөрийн цэрэг байна гэж уужирлаа. Тэр морьтой цэргийг ойртож ирэхэд, багш маань машинаа зогсоолгож, цэргийн дарга нь бидний өмнө хүрч ирээд, мориноосоо бууж, сайд багшийн өмнө тэр үеийн ёс дагуу сөгдөсхийн ёслолоо. Чингээд, хаа зорьж явааг маань асуун лавлаад, Манхайтын хавиар бароны үлдэгдэл хэсэг цэрэг үзэгдсэнийг хөөн мөрдөж, даран сөнөөх тушаал аваад яваа. Энэ модон дотор, яаж мэдэх вэ, та нарын хойноос хөөж магадгүй. Бид, цагаан тал газар гарч өртөө хүртэл та нарыг үдэж өгье гээд, чийчээг манай морины гүйдэл гүйцэхгүй байж болзошгүй. Жолоочийгоо зөөлөн яваарай гэж хэлж өгнө үү гээд, урд хойно маань нэг хэсэг цэрэг жагсан, хоёр хажууд маань нэг зуугаад метрийн зайтай бас хашин хамгаалж, газрын модтой бартаатайг өнгөрөөд, Манхайтайн өртөөний олон гэр, адуун сүрэг нь сайхан тал газар үзэгдсэн, тэр цэргийн дарга нь, цэргээ зогсоож, бидний тэрэгний дэргэд хүрч ирэн, - Жаа, одоо цагаан тал газар аюулгүй боллоо. Цаашаа Хүрээ хүртэл энэ тэр гэж зоволтгүй. Бид эндээс гэдрэгээ буцаж, тэр бүлэг дайсны мөрөөр хөөнө гэхэд нь бидний хамт явсан зөвлөлтийн элчин төлөөлөгч нөхөр сэлт, тэдгээр журмын цэргийг уулзсан цагаас эхлэн машид сонирхон, их л ажиж, моринд яасан чадамгай улс вэ? гэж гайхацгаан явсан билээ. Морьтойгоо нэг үргэлж юм шиг, эмээлдээ цутгаастай юм шиг, морь унахдаа Монгол хүн ямар сүрхий юм бэ? гэж гайхалзаж явсан билээ. Тэгээд, тэр Хуба гэдэг зөвлөлтийн цэргийн дарга, Сүхбаатарын партизан цэрэг гэж ийм юм байжээ. Юутай хөнгөн гавшгай, дуулгавартай шаламгай улс вэ? гэж даргынхаа тушаалыг ам нээмэгц нь даган биелүүлэн, хөдлөх давших нь тун шуурхай байдалтайг нь бахархаж, тэр журмын цэргийн лав нэгэн дундуур нь нэлээд настай хүн байсан боловч, цог хийморьтой, үнэхээр дайснаа даран ялгуулсан цэргийн сүр жавхлан, зориг чадал төгөлдөр эрэлхэг байдлыг бахархан

	— Молодцы партизаны! (цогтой партизанууд) гэхэд нь би сая манай ардын журмын цэргийн партизан гэхийг анх сонссон билээ. Тэгээд, тэр нэгэн баг цэрэг, баруун гартаа барьсан буугаа өргөн ёсолж, биднийг сайн яваарай гэж салах ёс хийхэд, Хуба баруун гараараа дуулган малгайныхаа саравчинд хүргэн ёсолж, дайснаа даран сөнөөгөөрэй гэж ерөөсний нь би хэлж хэлмэрчилж өгсөн билээ. Тэгээд, тэр цэрэг ч, хүлээсэн үүргээ биелүүлэх гэж дайсны хойноос хөөн одож, бид ч Хүрээний зүг цагаан замаар чиглэсэн билээ. Удалгүй Манхатайн өртөөнд хүрч, тайн гэрт буусанд, өртөөний занги тэргүүтэн, зургаан ханатай сайхан ширдэг хивс дэвссэн гэрт зочилж, хурууд, бяслаг, өрөм цөрөм, боов боорцог, мөсөн чихэр, чавга үзэмтэй тавагтай тансаг идээ, мөнгөн домботой цай барьж Зөвлөлт орос улсын элчин төлөөлөгч морилон явж байгаад баяр талархлаа найртай сайхан үгээр илэрхийлсэнд хариу найрсаг дотно үг хэлсний нь харилцан хэл залгаж, хүндэт элчин нөхөд сэлт, Монголын байдлыг ихэд сонирхон таашааж байгааг нь хэлмэрчлэн нэвтрүүлж өгсөн билээ. Тэндээс хүрээний зүг хөдөлж, нийслэлд орж ирэхэд, түр засгийн газар, одоогийн “Улаанбаатар” зочид буудлын хавьд нэг хөх тоосгон давхар байшинд байсан, түүнд хүрч ирлээ. Орчин тойронд нь байшин барилгагүй, тал дунд шахуу байж билээ. Хойно нь нэлээд хол газар Зүүн хүрээний захын хүрд, баруун урд нь тэртээ хол Чойжин ламын сүм ганцаараа сүндэрлэж харагдах ажээ. Засгийн газрын гадаа үүдэнд нь харуулын цэрэг зогсож, хязгаарын сайд, Зөвлөлт улсын элчин төлөөлөгчийн хамт ирлээ гэхэд нь буугаараа ёсолж оруулсан билээ. Чингэж, Монгол улсын арван нэгэн он, билгийн улирлын хорин нэгэн оны зун арван зургаатай тал бичээч байсан миний бие, анх удаа манай улсад ирсэн эн тэргүүний зөвлөлтийн элчин төлөөлөгч Юдинийг хязгаарын боомт Алтанбулаг хотоос тэр үеийн нийслэл Хүрээ, одоогийн Улаанбаатар хотод багшийнхаа хамт дагалдан хүрэлцэн ирсэн билээ. Тэр үеийн Хүрээ, одоогийн Улаанбаатар хоёрыг зэрэгцүүлэн санахад манай ардын үлгэрт жилийг сараар, сарыг өдрөөр, өдрийг цагаар товчлон хөгжсөн шиг соньхон сайхан санагдаж, үнэхээр сэтгэл сэргэм ажээ. Борис Шумяцкий, хувьсгалын эхнээс Монголын тухай асуудлаар ажиллаж байсан гэж ярьж, гучин долоон он хүртэл захиагаар харилцаж байдаг сан. Нөхөр Юдинд би хожим бас анх Хүрээ орох замд Манхатайн хавьд бароны үлдэгдэлтэй нэг дайралдан алдаж, Монгол ардын журмын цэргээр өртөө дөхтөл хүргүүлж явахад хамт бараа болж явсан тал бичээч хүү, хожим зөвлөлтийн дээд сургуульд суралцан, Монголын судлалд нас хүчээ зориулан зүтгэж, улс ардынхаа хөгжлөөр шинжлэх ухааны ажилтан болж, зөвлөлтийн эрдэмтэн академич багш нарынхаа ачаар их юм заалгаж явсан гэж бичсэн билээ. 

НЭХЭН САНАХАД НЭЭРЭЭ БАЯРЛАМААР 

	 

	Октябрийн Нийгэм журамт Их Хувьсгалын баярыг дэлхийн олон улсын дотроос манай ард улс хамгийн анханд Зөвлөлт улсын дараа тэмдэглэдэг болсон улс гэж бодоход одоо тэр их ойн тавин жилийн үлэмж баярын өмнө улам ч сонин сайхан санагдана. Манай улсаас анх удаа 3өвлөлт улсын дээд сургуульд Ленинград хотод суралцахаар очсон анхны оюутны хамтаар 1926 оны арван нэгэн сарын долоонд Октябрийн хувьсгал анх мандсан тэр сайхан хотод хөдөлмөрчин олны нь жагсаалд оролцон тэмдэглэлцэж явснаа бодоход сайхан бөгөөд 1927 оноос үргэлжлэн, Монгол ард улсынхаа Нийслэл Улаанбаатар хотын түмэн олны хамтаар тэмдэглэсээр одоо тэр аугаа их хувьсгалын тавин жилийн ойг тэмдэглэхийг үзлээ гэж бодоход, миний сэтгэлд магнай тэнийм сайхан сэтгэгдэл төрж, онцлон дурдахыг хүсэх нэгэн зүйл бий. Тэр юу вэ? гэвэл Октябрийн хувьсгалын ойг тохиолдуулан, Зөвлөлт улсын нам засагт нь олон гадаад улсын тэргүүнээс баяр хүргэсэн утасны үг үсгийг сонинд үзэхэд, “3өвлөлт улсын баярт тохиолдуулан баяр талархлаа хүргэлээ гэж Октябрийн их хувьсгалыг гагцхүү ганц 3өвлөлт улсын баяр ёслол гэж үздэг хүмүүс байдаг аваас, манай ард түмэн, тэр их баярыг ганц улсын баяр биш, дэлхий дэх олон улс нийтийн тэмдэглэлтэй ойн баяр гэж улс Монголоо тусгаар тогтносон өдрөөс ухамсарлан ирсэн нь манай ард түмний улс төрийн ухамсрыг үзүүлж байгаа нь баярлалтай сайхан санагддаг. Тэгээд, манай нийслэлийн хөдөлмөрчин түмний эл баяр ёслолыг эх оронч хөдөлмөрийн бүтээлч хөгжлөө илэрхийлэн баярлалддагийн дотор надад нэг онцгой сонин сайхан зүйл үзэгдсээр ирснийг дурдахыг хүснэ. Улаанбаатар хотын хөдөлмөрчдийн өргөн баяр жагсаалд оролцогсдын дунд анх нийслэлийн хоёр нэг бага сургуулийн сурагчид, бага сургуульд багшлах хүчин бэлтгэдэг оюутны сургууль, намын сургуулийн цөөн оюутан жагсаж байсан нь тэр үеийн манай сургууль боловсролын, хэр хэмжээг үзүүлдэг байлаа. Нийслэлд маань хэдэн зуун бага сургуулийн багачуул сурч байгаа юм байна. Хот хөдөөгийн бага сургуульд багшилж, сургууль соёлоо хөгжүүлэх бага сургуулийн багш нар бий болж байгаа юм байна гэж тэр үед баярлан боддог байлаа. Цэрэг хөдөлмөрчдийн жагсаал дотор тэр хоёр нэгэн бага сургууль, оюутны сургууль, намын сургуулийн оюутан тун чиг багахан хувь эзэлж байдаг боловч, тэдгээр цөөн сурагч оюутны жагсаж явахад нь, орчин үеийн боловсролын замд орж яваагийн нь шинж тэмдэг болсон тэр сурагч оюутан надад тун сайхан санагддаг асан. Тэгээд нийслэлийн бага сургуулийн тоо нь нэмэгдэсхийж, ганц дунд сургуультай болж, тэр сургуулийн сурагчид нь багшийн сургууль, намын сургуулийн оюутны дараа жагсаж явахыг харахад, улс ардын гэгээрлийн хөгжил нь тодорч байна гэж баярладаг байлаа. Дэлхийн хоёрдугаар дайнаас хойших манай нийслэлийн хөдөлмөрчдийн Октябрийн жагсаалд нийслэлийн бага сургуулийн болон олон дунд сургуулийн сурагчдын жагсаал дээр нийслэлийн дээд сургуулийн үй олон оюутны жирэлзэн жагсаж яваа сэргэлэн цовоо, хийморьтой олон залуучуудыг үзэхэд бага, дунд, дээд сургуулийн тогтолцоо бүрдэн босож гүйцсэн ард шинэ Монголын соёлын хөгжил нь гайхамшигтай яруу сайхнаар нүдэнд үзэгдэж эрдэмт Монголын сайхан хөгжлийн замыг нээж өгсөн Нийгэм журамт Октябрийн Хувьсгалын ойг бахархан тэмдэглэж, баярлалдан жагсаж яваа тэр олон залуучууд миний сэтгэлд юу юунаас ч эрхэм сайхан санагдаж, эрх чөлөө, эрдэм соёл төгөлдөр Монгол улсын хэтийн хөгжлийг даан хариуцах зориг бадрангуй эрдэм суран эзэмшихийн хүсэл төгөлдөр хойч үеийн залуучууд гудамж талбай дүүрэн жагсаж явахыг нь харахад, улс Монгол маань, Октябрийн хувьсгалын ачаар он ирэх тусам онц хөгжиж, жил ирэх тусам жигтэй сайхан боловсорч байгаа, Лениний гийгүүлэн заасан замаар эх орноо урагш нь туйлбартай зоригтой хөгжүүлэх, эрдэмт Монгол улсын эзэн болж, эцэг өвгөдийнхөө зүүд зөнд ороогүй сайхан ирээдүйг бүтээн босголцох аугаа хүчин босож байгаа юм байна гэж баярладгаа илэрхийлж, манай сайхан эх орны хөгжилт боловсон зориг баясгалант залуучуудыг нам засгаас тавьж байгаа аугаа зорилтыг нь биелүүлэхэд хэрэглэх эрдэм сурлагадаа улам их мэрийн хичээж, сурахын дээд хэмжээгээр шамдан суралцаасай гэж ерөөнө. 

ҮҮСЭХЭЭСЭЭ ЗӨВЛӨЛТИЙН ЭРДЭМТЭНТЭЙ ХОЛБООТОЙ 

	 

	Ардын журамт цэрэг, нийслэл хүрээг чөлөөлөн эзэлсэн тэр онд Монгол ардын тусгаар тогтнолыг дэлхий дээр эн тэргүүнд Зөвлөлт улс зөвшөөрсөн үес шинэ төрийн ардын эрхт ёсны сургууль соёлын суурийг тавьж дэлгэрүүлэхэд одоогийн манай шинжлэх ухааны Академийн суурийг тавьсан билээ. Тэр нь Монгол улсын Судар бичгийн Хүрээлэн гэдэг нэр бүхий эрдэм шинжилгээний байгууллага байлаа. Манай улсын хэвлэлийг автономитын үед Орос улсын Шинжлэх ухааны Академийн газраас Монгол үсэг, хэвлэлийн машин явуулж суурийг нь тавьсан юм. 1923 онд тэр эрдэмтэн Ольденбургийн оролцоотойгоор зөвлөлтийн нэрт эрдэмтэн жуулчин Петр Кузьмич Козлов, Монгол төвөдийн шинжээний анги байгуулан тус улсад хүрэлцэн ирж, 1926 он хүртэл ажилласан нь Судар бичгийн хүрээлэнгийн эрдэм шинжилгээний ажилд маш их туслалцаа үзүүлсэн билээ. 

	Петр Кузьмич Козлов

	 

	Хүрээлэн байгуулахад зөвлөлтийн мэргэжилтнээс Хүрээнд байсан газар сайжруулах инженер Лисовскийг анхны зөвлөлтийн мэргэжилтнээр ажиллуулж, тэр хүн 1927 оны намар хүртэл хүрээлэнд ажиллаж байгаад нутагтаа буцсан. Лисовский, автономитын үеэс Монгол газар ажиллаж, өөрийн голлосон мэргэжлээс гадна өргөн дэлгэр боловсролтой хүн тул, Судар бичгийн Хүрээлэнд Улсын номын сан байгуулахад, европ ангийн ном судрыг нь судалгаа шинжилгээний номын зүйлээр баяжуулах, данслах гарчиглах ажлыг нь хийж байлаа. 1924 онд бүгд найрамдах засаг зарлан тунхаглаж, Богдын ордныг Судар бичгийн хүрээлэнгийн мэдэлд шилжүүлэхэд, улсын музей байгуулах ажлыг эрхлэлцэн, Монгол улсын музейн анхны хадгалагч нь болж дотор нь ямар анги тасаг байгуулах зэргийн ажлыг зохиож байв. Бас Хүрээлэн байгуулахад, Монгол олон хошуудын зураг цуглуулах ажлыг эрхлэн, Хүрээлэнгийн газар зүйн тасгийн суурийг тавьсан хүн. Одоо тэр тасаг нь тусгай хүрээлэн болон хөгжиж ирсэн байна. Ноён уулын хавьд эртний хүннү улсын булшийг ухаж Козловын шинжээний ангийн олсон зүйл, тэр үеийн дэлхийн шинжлэх ухаанд тун их сонирхолтой нээлт болжээ. Эрдэмтэн Козлов, дундад эртний Монгол мөнгөний цаасан тэмдэгт, уран зураг, урьд өмнө мэдэгдээгүй олон бичиг ном Монголын соёл түүхэнд маш чухал зүйлийг олсноо “Монгол орон Амдоо нутаг, сөнөсөн Хар хот” гэсэн номдоо хэвлэн гаргасан нь энэ завсар Зөвлөлт улсад тэр ном нь хоёр ч удаа хэвлэгдэн гарсан, үүнд манай уншигчдад сонирхуулан Монгол болгож гаргах юм бол, Монгол улсад тун элэгтэй нэрт эрдэмтэн хүн, тэр үеийн Монгол орныг хэрхэн бахархан үзэж байсан сайхан тэмдэглэлээс үзэж мэдэхэд их л сонин болох юм сан. Козловын тэр ном нь Европ зүгийн хэлэнд орчуулагдан, олон эрдэмтэн болон жирийн уншигчдад Монголын тухай шинэ мэдэгдэхүүн дэлгэн үзүүлсэн ном юм. Мөн шинжилгээний ангийн гишүүн эрдэмтэн Сергей Александрович Кондратьев, Судар бичгийн Хүрээлэнд 1923 он хүртэл ажиллаж, газар зүй, цаг уур, ардын дуу хөгжмийн тухай маш их судалгаа цуглуулга хийж, манай цаг уурын газрын анхны цаг уурын хороо байгуулж, ажлыг нь удирдаж байсан билээ. Одоо тэр шинжилгээний анги ажиллах үед цуглуулсан материалаа боловсруулж “Монгол ардын туульсын аялгуу”, “Лувсан хуурчийн хуурдаж байгаа нь” гэх зэрэг Монгол ардын аман зохиол, хөгжимд холбогдолтой зүйлийг нэгэн ном болгож Москвад хэвлүүлж байна. Мөн Козловын шинжилгээний ангийн гишүүд Андрей Дмитриевич Симуков, Судар бичгийн Хүрээлэнд мэргэжилтэн Лисовскийн хамт ажиллаад, дараагаар нь Судар бичгийн Хүрээлэнгийн газар зүйн шинжилгээний ангид явалцаж маш их материал цуглуулсны дээр Монгол улсын газар зүйн атлас бичиг боловсруулан анх удаа Улаанбаатарт Монгол хэвлэлээр гаргахдаа Монгол хэл бичиг сурч аваад, атластаа Монгол нэрийг нь өөрөө Монголоор бичилцэж хэвлэх ажилд нь хүртэл гар бие оролцож байсан билээ. 

	Андрей Дмитриевич Симуков -шар Дамдинсүрэн

	 

	Монгол хэл бичиг сайн мэдэх түүнийг баруун аймгийн ардууд өндөр Дамдинсүрэн гэж Монгол нэр өгч, үнэхээрийн ах дүү мэт элэгсэг дотно байдаг. Манай шинжлэх ухааны хөгжлийн түүхтэй эдгээр зөвлөлтийн эрдэмтний нэр яахын аргагүй холбоотой хэрэг. Дэд эрдэмтэн Лисовскийн дараа манай улсын номын санд энэтхэг урд хэлний мэргэжилтэй, тэр хэлнээс оросоор сонин ном орчуулсан бөгөөд Лениний номын санд ажиллаж байсан Мелетина Клягина гэдэг ажиллаж, манай улсын номын сангийн европ ангийн номыг Лениний номын санд гарчиглан боловсруулдаг тогтолцоонд оруулан дансалж, Лениний номын сантай үргэлжийн харилцаа байгуулан, Лениний номын сангаас тэр үеэс эхлэн олон мянган ном, манай номын санд харилцаа туслалцааны журмаар ирсэн нь одоо хүртэл үргэлжилсээр байна. Клягинагийн нутагтаа буцахад Монголд нэртэй Шастин докторын охин, одоо дэд эрдэмтэн Монголч Нина Шастин манай улсын номын санд европ ангийн номыг эрхлэн дансалж, Монголын судлалын талаар ном судар захиалахад нэмэр тус үзүүлсэн билээ. Зөвлөлтийн соёлын нэрт зүтгэлтэн, тэр үед Гэгээрлийн Яамны сайд байсан Луначарский Судар бичгийн хүрээлэнд болон амиасаа захидал бичиж Монголын соёлын тухайд анхаарал тавьдаг байв. Мөн Монгол бүжиг жүжгийн тухай лавлан асууж сонирхсон бичиг захиа үзэгддэг асан. Манай улсын номын санд Монголын судлалын ховор ном судар олох явдал 1924 оноос 1930 он хүртэл зөвлөлтийн нэрт эрдэмтэн Грум Гржимайло туслалцаж, их олон ховор ном олж өгсний нь энд талархан тэмдэглэлтэй. 

	Грум Гржимайло

	 

	Тэр эрдэмтний зохиолын нэгэн ботийг “Баруун Монгол, Урианхай хязгаар” гэдэг номыг манай Судар бичгийн Хүрээлэнгийн зардлаар Ленинград хотноо хэвлүүлж, 1926 онд тэр эрдэмтний сүүлчийн ботийг нь нийтлэхэд Монгол улсын Судар бичгийн Хүрээлэнгээс тусалсан нь Монгол, зөвлөлтийн эрдэм шинжилгээний хэвлэл анх хавсран ажилласан зүйл болно. Козловын шинжилгээний ангийн дараа зөвлөлтийн Шинжлэх ухааны Академийн манай Судар бичгийн Хүрээлэнтэй маш нягт холбоотой, жил дараалан шинжилгээний анги ирүүлж, Монгол улсын дотор эртний судлал газар судлал, газар зүй, хөдөө аж ахуйн зэрэг өдий төдий шинжилгээний ажил хийсний үр дүнгээр, Монголын комисс гэж зөвлөлтийн Шинжлэх ухааны Академид байгуулагдан, цуврал бичиг, олон боть дэвтэр гарсан билээ. Тэр Монгол комисст Ольденбург академичаас эхлэн дараа нь газар судлалын эрдэмтэн доктор Рачковский доктор хэд хэдэн удаа Монгол газар шинжилгээний ажлаар явсан нь Монгол газар судлалд их нэмэр оруулжээ. Тэр өтгөс эрдэмтний зохион байгуулсан олон шинжилгээний ангид хөдөө аж ахуйн доктор Шульженко оролцож Монголын мал аж ахуйн талаар судалгааны үлэмжхэн ажил зохиож байсан билээ. Монголч их эрдэмтэн Владимирцов, зөвлөлтийн академийн анхны шинжилгээний ажилд оролцон, зөвлөлт буриадын нэрт Монголч эрдэмтэн Бараадийн Базартай 1925 онд Хэнтий, Улаанбаатар хавиар угсаатны судлал, хэлний шинжилгээний анги удирдан явсан билээ. Зөвлөлтийн академиас ингэж шинжилгээний анги одуулан, манай эх орныг судалсны дүнд гарсан олон номоос гадна бас өргөн олон уншигчид Монгол орны тухай танилцуулах ном үлэмж гарсны дотроос профессор Формозовын Монголын тухай бичсэн ном бий. Түүнд тэр, амьтан судлалын эрдэмтэн, зурам, шувуу зэргийг Сетон Томпсоны “Чин зоригт адгуусан амьтан” гэдэг манай уншигчдын бахархдаг номын адилаар зурж, Монгол орны байгалийн сайхан байдлыг гаргаж бичсэн нь, үг үсэг тутамд нь манай оронд дуртай хайртай хүний байдал илрэн үзэгдэж, Монгол улсын газар байгалийн сонин сайхныг жигтэй аятайхан бичсэн нь, Монголоор орчуулбал, манай уншигчид, өөрийнхөө эх орны сонин сайхан байдлыг дүрслэн үзүүлсний нь тун амтархан унших байх асан гэж би үргэлж бодож явдааг. 

СҮХБААТАРТАЙ УУЛЗСАН МИНЬ 

	 

	Мянга есөн зуун хорин нэгэн оны гурван сарын эхээр Дээд шивээний манай байранд гурван өдөр хорь шахам хүн цагаан сараар айлчлан ирж байгаа байдлаар хуралдсанд цай идээг нь оруулах үес би Сүхбаатар жанжныг анх зүс үзсэн билээ. Өндөр нуруутай, сайхан чилгэр биетэй, сайхан зантай, цэргийн сургууль бүхий хүний шинж байдал зогсох хөдлөх бүх байдалд нь бусдаас онц ялгаран үзэгдэж, нүдэнд таатай сайхан эр байж билээ. Миний Монгол үсгийн гэрийн багш Билэгсайхан, баатар цолтой хүн гэж хурлын завсарлагаагаар хэлсэнд, баатар хүн гэхэд нь их сонин санагдаж билээ. Тэр хуралд орсон хүний их төлөвийг би таньдаг, заримыг нь зүс үзсэн бараг огт үзээгүй хүн цөөвтөр. Тэр дундаас Сүхбаатар надад гоц сайхан эр санагдаж билээ. Хиагтын Наймаа хотыг байлдах үес би Наймаа хотын зүүн талд, одоо Алтанбулаг гэдэгт байж, анх дайран орох, тэгээд дахиад нэг дайрч, гэмин, урагшаа нэг хэсэг нь Заргачийн овооны зүг тэмцэн зугтаасан нэг хэсэг нь хойшоо Дээд шивээний зүг тэр үеийн алс дорнодын Бүгд найрамдах улсын хилд амь тэмцэн оргож байхыг үзсэн билээ. Наймаа хотоос гэмин оргож зайлсан дараа нь эзгүй болсон тэр хотын зүг тэр хавийн амьтан цувахад, олныг дагаж би хүртэл сонирхон явж, гэмингийн оргохдоо хятад пүүсээ дээрэмдэн хятад Монгол, мөн тохиолдсон орос хүнээ хядсан халуун мөрөөр нь явж зарим таньдаг хятад, Монгол, орос хүний хүүр үзэхэд тун аягүй санагдаж эзгүй, хамаг юм нь оргой новш болчихсон, огт хүнгүй пүүсээс ганц нэг атга нанжин чавга, мөсөн чихэр тэр хавийн хэдэн багачуултай хамт өвөртлөлцөж яваад Сүхбаатар нэг хэдэн хүнтэй, тэдний дунд нэгдүгээр дайнд орос цэрэгт олзлогдож Сибирьд ирсэн Унгар эмчтэй явж байхыг үзсэн билээ. Тэр Унгар эмч бол, Сүхбаатар их сайн танил, хожим манай партизан болсон Ротт доктор, гэминд амь хохирогсдыг акт тогтоон үзэж явсан байжээ. Алтанбулаг хотод түр засгийн газар байгуулагдаж хязгаарын яам бий болсонд миний багш Билэгсайхан Ардын түр засгийн газрын хязгаарын яамны анхны сайд нь болж намайг тал бичээчээр авсан билээ. 

	Жанжин Сүхбаатар

	 

	Тэр цагт хязгаарын яаманд Сүхбаатар, багштай уулзахаар ордог байсан Алс дорнодын Бүгд Найрамдах улсын элчин Макстенек гэдэг хүнтэй уулзах гэж Дээд Шивээнд Сүхбаатар, Лосол, Хатанбаатар явдаг байсан. Нэг хоёрын зэрэг удаа би ч Сүхбаатартай явалцаж үзсэн. Орос хэлэнд сүрхий сайн жаал байна гэж намайг урамшуулдаг асан. Дээд шивээнд Бурмакин гэдэг овогтой арьс өнгөний нэг эмэгтэй орос эмч байсныг хязгаарын яамнаас тэр хавийн ардуудыг эмчлүүлэхээр хэрэглэж, би тэр орос эмчийн хамт хэлмэрчилж явдаг байсан. Тэгээд, эмч болбол хэрэгтэй юм байна гэж боддог болсон байлаа. Нэгэн өдөр Сүхбаатар надтай гудамжинд Алтанбулагт дайралдаад Хүрээг эзлээд, Зөвлөлт Орос улсын дээд сургуульд бид залуучуудыг явуулна. Чи явах хүсэлтэй юу? Ямар сургуульд явах санаатай вэ? гэж нэг асуусан билээ. Би тэр эмч Бурмакинтай явж байснаа бодоод, эмч болно гэлээ. Тэхэд сайхнаар инээмсэглээд, 

	— Бид Зөвлөлт Орос улстай хэлхээ холбоотой болсон цагт тэр улсаас эмч хэрэглэнэ. Өвчинд орос Монгол хятад өвчин гэж байдаггүй юм. Хэчнээн бол хэчнээн эмч урин ирүүлж болно. Манай мөнгө хөрөнгө мэдэх хэрэг. Гэвч Монгол ардын соёл боловсролын хувьд хүн олж урих нь бэрх хэрэг. Өөрсдөө л хэл бичгийн эрдэмтнийг бэлдэх ёстой болно гэж хэлсэн билээ. Тэгээд Нийслэл Хүрээ эзлэхээр орохын өмнөхөн Эрдэнэ Батхаан багш надтай Алтанбулагт нэг уулзаж, Сүхбаатар чамайг сургуульд явуулна гэсэн. Намар бид сурагчдыг КУТВ-т эхлээд явуулна. Чи явах уу гэсэнд КУТВ гэдэг ямар сургууль вэ? гэж би асуулаа. 

	— Дорно дахины эв хамтын дээд сургууль. Чи явах уу гэлээ. Тэр сургууль төгсгөөд юу болдог юм бэ? гэж асуухад минь инээгээд, сайд түшмэл болно доо гэж билээ. Тэхэд нь би хэлбичгийн сургуульд санаатай гэсэн билээ. Эмч болох юм уу гэж бодож байснаа Сүхбаатарын хэлснээс хойш нэгмөсөн байж, Монгол хэл бичиг, Монголын судлалын зүйлийг бодох сэтгэл төрж, тэр зүйлийг хөөсөөр одоогийнхоо эрхлэн буй мэргэжлийг олж авсан минь, Сүхбаатарын тэр сургаал үгнээс анх сэдэж, чигээ олсон билээ. Мөн арван нэгэн оны зун, Нийслэл хүрээ эзэлсний дараа Зөвлөлт улсын анхны элчин төлөөлөгч Юдиныг сайд багш Билигсайхантай Хүрээнд хүргэж ирээд, багшийнхаа захиагаар Сүхбаатарын гэрт нь нэг удаа очсон билээ. Зүүн хүрээнд нэг хашаанд Монгол цэвэрхэн тохилог гэгчийн гэрт сууж байсан билээ. Их жанжин, улс даяарт алдартай удирдагч болсон цаг боловч, зан байдал нь миний анх үзсэнээс ер ондоо болсонгүй, хүний сэтгэлийг татдаг сайхан зан ааштай, маш энгийн байдалтай хэвээрээ байж билээ. Цай идээг нь амсаж, богдод хэзээ бараалхахыг багш асуусан зэргийг уламжлан хэдэн үг солих зуур, Сүхбаатарын суух хөдлөх байдлыг нь ажиж, бөгцийх бөөцийхгүй, ханхгар цээжтэй тэнүүн талбиун байдалтай нь эр хүн тийм л байх нь сайхнаа гэж бодож байсан билээ. Тэгээд хэд хоногийн дараа багштайгаа, Сүхбаатартай бас тэр үеийн хэдэн тушаалтны хамт богдод анх даган бараалхсан минь Сүхбаатартай уулзсаны минь сүүлч тэр билээ. Намайг Зөвлөлтийн хоёрдугаар шатны сургууль гэдгийг төгсөж байхад орос хэл, утга зохиолын багшаар Петроград хотын дээд сургууль төгссөн Колесников овогтой нэгэн залуу эмэгтэй багш ирж, орос утга зохиолыг тун сайхнаар заахдаа Максим Горькийг тэсгэлгүй бахдаж, Салхит шувуу гэдэг зохиолыг нь хувьсгалын уриа гэж тайлбарлан Горькийн зохиолын утга учрыг маш сайхнаар тайлбарлан хэлдэгт нь урьд ч сонирхон уншдаг тэр зохиолчийн зохиолыг багшийн тайлбарлан хэлснээс хойш бүр ч ондоогоор хандаж, улам сонирхон уншдаг байсан бөгөөд тэр багшийн сануулснаар өдрийн тэмдэглэл хийж бай гэж захисны нь дагаж нэг зузаан тэмдэглэлийн дэвтэртэй болж өдөр бүр сонин гэж санагдсан юмаа орой нь тэмдэглэж байсны дотор, Сүхбаатарыг миний сэтгэл санаанд онцгой сонин сайхан санагдсанд тэр тухай зүйлээ тэмдэглэж, бас Хиагтын Наймаа хотыг байлдан эзэлсэн байлдаан зэргийг үзсэнээ, шөнийн цагт тэр Наймаа хот шатаж, маш их гал гарч, шөнө Алтанбулгийн зүгээс харахад тэр шатаж байгаа хотын их галын байдал нэн сүртэй. Байшин нурахад түмэн оч өөдөө харван галын дөл огторгуйн зүг дүрс дүрс дүрэлзэх байдлыг тэмдэглэж, зохиолч болж, энэ бүх үзсэнээ бичвэл юутай билээ гэж тэмдэглэж байсан минь, үс буурал болох үе зохиолчийн тоонд орж бага залуугийн хүсэл биелсэн боловч, санамсаргүй тэр сонин үе явдлын тэмдэглэл, дээр Алтанбулагт хоцорч үгүй болчихсон нь одоо нэхэн санавал харамсалтай бөгөөд, нэлээд хэдэн хуудас нь арван зургаатай жаал хүү байсан үеийн сэтгэгдэл тэмдэглээстэй нь алга болчихлоо. Тэгээгүй бол, нэлээд сонин юм, тэр дундаас жанжин Сүхбаатарын тухай тэмдэглээстэй хуудас байх учиртай юм сан. 

НИЙСЛЭЛИЙН АНХНЫ ЭМИЙН САНГИЙН ЭРХЛЭГЧ 

	 

	Монгол утга зохиолын эртний дурсгалын нэгэн болох Монголын Нууц Товчоо гэдэгт одоогоос долоон зуу гаруй жилийн өмнө Мажар гэдэг нэгэн улсын нэр гардаг. Одоо Ойрх дорно зүгийн Араб, Алжир, Ирак, Иран, Ливан, Мисир, Гүрж зэргийн улсын хэлнээ тэр улсыг мөн Мажар гэж нэрлэсээр байна. Одоогийн унгарын эрдэмтэн сэхээтэн нь Монголын Нууц Товчоог сайхан орчуулж нийтэлснээр танилцаад, ах дүү Монголчууд биднийг Мажар гэж их дээр цагаас мэддэг байсан байна гэж талархдаг бөгөөд Унгар гэж нэрлүүлэхээсээ Мажар улс, мажар хүн, мажар хэл гэж Монголоор мажар гэдэг нэрээ нэрлүүлэх нь сайхан санагддаг байна. 

	Энэ Мажар улсын нэрийн тухай утга судлалын ажиглал тайлбар хийгээд шинэ эрин цагийн үед мажар-Монгол хоёр ард түмний найрсаг харилцаа нь Монгол ардын хувьсгалаар сэргэн улам зузаан болсон сайхан сэдвийн нэгэн зүйлийг дурдан хүсэх минь: Сүхбаатар жанжны ардын журмын цэрэг Нийслэл хүрээгээ чөлөөлж ардын засгийг төвлөн суух хот болгосон үес Хүрээнд европ ёсны анагаах ухааны эмийн сан анх бий болж, түүний эм найруулагч нь бөгөөд эрхлэгч нь мажар залуу оюутан Панцель байсан билээ. Тэр хүн уг нутагтаа эм найруулах дээд сургуульд суралцаж байгаад дэлхийн нэгдүгээр дайны үеэр Австри-Унгарын хаант улсын цэрэгт дайчлагдан татагдаад, дайнд явж, хаант Оросын цэрэгт олзлогдоод Сибирийн хорих лагерьд австри-унгар олон олзлогдогсдын хамт байж байтал нь Октябрийн хувьсгал манджээ. Лагериасаа чөлөөлөгдөөд, улаан цэргийн эмнэлгийн газар мэргэжил дагуу эм найруулах ажил хийж байгаад, Хүрээ орж европын анагаах ухааны ёсны хамгийн анхны эмийн сан байгуулахад эм найруулах, мөн эмийн сан байгуулан, эмийн зүйлийг гадаадаас захиалах ажлыг эрхлэн хариуцжээ. 

	Сүхбаатар жанжны эмч нь байсан бөгөөд манай партизан мажар доктор Ротт агсны бие, тэр Панцелийг сайн таньдаг байсан билээ. Доктор Ротт, Панцелийн эрхэлж байсан эмийн санг дурдан ярихдаа: Хүрээний анхны эмийн сангийн байдал нь, манай Мажар нутгийн тэр үеийн аймгийн бяцхан эмийн сангийн байдлыг ихэд санагдуулдаг сан. Будапештын зарим хороонд ч гэсэн, төвөөс нь алсалсан газар мөн тэр Панцелийн эмийн сантай адил газар байдаг сан. Давын өмнө хэрэглэх алив эмийн зүйл цөм гарын дор бэлхэн, Эм найруулдаг хүн нь мөн эрхлэгч хавсран, бас шууд эмийн зүйл биш боловч, эрүүл цэврийн байдалд холбогдолтой зүйл - гарын сайр арилгах саван, тос, амнаас архины үнэр арилгах үрэл, рашаан унд, бас сайхан кава байдаг нь, Будапештын бяцхан кавын газартай адил сайхан үнэр ханхалсан кава (орос, герман хэлээр кофе гэдэг гашуун хар ундыг мажар чех зэргийн улс, уг дорно дахины нэрээр нь кава гэдэг юм) бяцхан шаазан аяганд хийж зочилдог сон. Эмийн сангийн байшин байр нь дотроо их цэвэрхэн, шил хаалгатай эмийн шүүгээнд, мөн шил жаазтай лангуунд нь янз бүрийн эм өрөөстөй байдаг сан. Хүрээнд байсан зөвлөлтийн зэрэг гадаадын хүн, мөн албан хаагч нар, тэр үед Хүрээнээ байсан цөөн европ эмчийн жороор найруулах эм захиалж, тэр эмийн сангаар ордог байсан гэж надад тэр жил, Хүрээний тухай дуртгал яриандаа Панцелийн эрхэлж байсан эмийн сангийн тухай ярьж дурдсан билээ. Миний мэдэхэд, тэр эмийн сангийн байшин нь, одоогийн дүрслэх урлагийн музейн зүүн хамар хашаанд хойшоо харсан дээрээ бяцхан давхартай байшин байсан билээ. Ороход, нээрээ ч дотроо тун цэвэрхэн бөгөөд Жанчивлан гэдэг хаягтай шилтэй рашаан байдаг сан. Үнэ нь тэр үеийн ханшаар хямдхан. Хаягт нь Жанчивлангийн рашааны хувилахуй ухааны задлаг хийж, тийм тийм махбод бүхий найрлагатай рашаан. Гэдэс дотор тэргүүтэнд тустай эх зэргийн бичээстэй байдаг сан. Жанчивлангийн рашааныг сонирхоод, шинжилгээг нь Зөвлөлт улсад явуулан хийлгээд, шилд наах хаягийг нь тэр шинжилгээ задлангийн зүйлийг тодорхойлон, рашааны шилд наадаг хаяг ёсоор улсын хэвлэх үйлдвэрийн газар ажилладаг Кавельмахер гэдэг найз мэргэжилтнээрээ хэвлүүлж, морин тэргээр архины үйлдвэрээс шил ачуулж, шилийг нь илчүү бөглөөгөөр тагладаг хэрэгсэл олж аваад, морин тэрэгнийхээ ажилчныг шиллэн таглахыг сургаж, долоо хоног тутам Жанчивлангаас рашаан ачуулж, эмийнхээ санд худалдах боллоо. Сэлбийн рашааны задлаг шинжилгээг нь арай гаргуулж амжаагүй гэж надад 1927 оны намар ярьж билээ. Зөвлөлтийн эмч, хол ойр нутгийн Монголчуудын тун их хүндэтгэдэг өвгөн Шастин гуай агсны биеэ, Панцелийг их тоодог байсан нь : - Ажилдаа дуртай, тун нямбай хүн дээ. Мэргэжил санаачилга сайтай. Ер бидний эмчийн бичсэн жорны найрлагад ордог эмийн зүйлсээс дутах юм санд нь бараг байдаггүй, ямар чиг ховор зүйлтэй найрлага бүхий жор бичээд өгсөн, ер дутаадаггүй, эмчийн заавар ёсоор найрууллаа л гэж суудаг хүн. Шинэ шинэ ямар зүйлийн эм хаа гарч байгааг анддаггүй, эм найруулах тухай хэвлэл үргэлж захиалан үзэж байдаг юм гэдэг сэн. Панцелийн эмийн санд цөөхөн хүнтэй. Тэдэнтэй ариун цэврийн боловсролын ажил хийж, сангаа жигтэйхэн цэвэрхэн байлгадаг сан. Жанчивлангаас рашаан зөөдөг морин тэрэгний нь ажилчин, бас маш ариун цэвэрч. Рашаан зална гэж морин тэргээрээ Жанчивлан орохдоо, Панцелийн заавар дагаж заавал ариун цэврийн хэрэглэл, саван, хөвөн, спирт зэргийг авч, шилээ цэвэрлэх, таглааг нь ариун цэврээр таглах заавартай юм гэж сонин болгож ярьдаг сан. Ардын хувьсгалын мандсан цагаас мажар-Монгол найрсаг харилцаа тогтоож, Монгол ардын журмын цэргийн эмч партизан доктор Ротт, Улаанбаатар хотын Ардын Цэнгэлдэх Хүрээлэнг Монгол гэрээс загвар авч, зураг төслийг нь зохион барьсан инженер Гелета, Улаанбаатарын анхны эмийн сангийн эрхлэгч бөгөөд эм найруулагч нь байсан Панцелийн зэрэг нэлээд олон мажар нөхдийн нэрийг дурдаж, манай улсын хөгжилд хувь нэмрээ оруулсны нь дурдан тэмдэглэж болно. Цааш нь бодоод үзэхэд, Октябрийн хувьсгалтай холбогдож, тэр агуу их хувьсгалаар хүмүүжин, Зөвлөлт шинэ засаг тогтохын тэмцэлд Орос орны ажилчин тариачинтай мөр зэрэгцэн явалцаад, Монгол ардын шинэ байдлаа зохиоход мэргэжил мэдцээрээ туслалцан, ардын төрийн эхний үес интернационалч үүргээ гүйцэтгэж, манай аж-ахуй, эрүүлийг хамгаалах зэргийн салбарт шударгаар зүтгэж, мажар Монгол хоёр улсын ард түмний найрсаг харилцааны уламжлалыг үүсгэн зузаатгаж байсан нь одоо Унгар гэдэг Мажар улс бас Ард улс болж, Монгол Мажар хоёр ард улсын зүйл бүрийн харилцаа улам зузаан бөгөөд найрсаг болж байхад дурдан бодвоос сайхан байнам. 

	“Хөдөлмөр” 1970-7-2 № 78

	



	

АНХНЫ ХАНЫН СОНИН ГАРГАСАН МААНЬ 

	Умар хязгаарын Алтанбулаг хот дахь Монголын Хувьсгалт Залуучуудын Эвлэлийн долоодугаар үүр бол, ардын хувьсгалын эхээр байгуулсан анхны залуучуудын үүрийн нэг нь байжээ. Хилийн хотод байсан учраас Зөвлөлтийн Троицкосавск гэж тэр үед нэртэй, одоо Хиагт хот гэж нэрлэдэг хотод буй комсомолын үүртэй найртай харилцаатай үүр байсан билээ. Троицкосавскийг Монголчууд анхнаас нь эхлэн Дээд Шивээ гэж нэрлэдэг, тэрний наана манай хилд тун ойрхон дүүрэг хотыг нь Дунд Шивээ гэдэг байсан. Оросоор түүнийг Хиагт гэж нэрлэдэг байжээ. Тэгээд Доод Шивээ гэж Монгол Хиагтын Наймаа хотыг нэрлэдэг байж билээ. Доод Шивээ гэдэг Хиагтын Наймаа хотын зүүнтээ нь Алтанбулаг гэдэг хот бий болж, Умард хязгаарын хэргийг таслан шийтгэгч сайдын Яам гэж Алтанбулагт Ардын засгийн үед байгуулсан яам байж билээ, Алтанбулагт байгуулсан залуучуудын үүрийн нэг хэсэг гишүүд нь тэр сайдын яаманд ажилтай байсан цаг. Тэгээд Дээд Шивээнд комсомолын үүрийн хурал цуглаанд нь Алтанбулагийн хувьсгалт залуучуудын үүрийн гишүүдээс очилцон суралцаж, Май, Октябрийн баяраар бас жагсаал ёслолд нь оролцдог байлаа. Комиссар Гомбожав буюу Жаал Гомбожав гэдэг залуу, Алтанбулагийн бага сургуулийн захирал багш Чимэд, Рагчаа, би явалцдаг байлаа. Тэгээд, Дээд Шивээний комсомолынхон жүжиг концертдоо биднийг урьж, үүрийнхээ ханын сонин гаргаж эхэлснээ бидэнд сонирхуулан үзүүлдэг байсанд, түүнээс нь санаа авч, Алтанбулагийнхаа үүрээс ханын сонин гаргавал зүгээр юм байна гэж хэдүүлээ хэлэлцээд, үүрийнхээ хуралд би санал гаргасан билээ. Тэгэхэд комсомолын тэр ханын сонин үзсэн хэдэн хүн санал нэгтэй, бусад гишүүд маань, Хүрээнд сонин хэвлэл байхад, ханын сонин гэж байсны хэрэг байна уу даа? гээд санал хураахад олонх нь түдгэлзжээ. Тэгэхлээр нь түдгэлзсэн нөхөдтэйгөө ярьсаар, нэлээд олон хүн зөвшөөрөх болж, бас нэг хуралд санал гаргахад олонх нь зүйтэй гэж, комсомолын ханын сонин үзсэнээрээ тэр ханын сонин ямар байдгийг мэдэх тул, эрхлэгч нь бол гэж тэр хурлаар сониноо “Соёл” гэж нэр өгөөд, сонины зөвлөлийн гишүүнээр Даш, эмэгтэй Янжинсүрэнг сонгожээ. Янжинсүрэн сүрхий идэвхтэй гишүүн бөгөөд анхны санал дэвшүүлэхэд ханын сонин гаргах нь зүйтэй гэж байсан хүн хожим нь Хүрээ орж, намын Төв Хорооны эмэгтэйчүүдийн хэлтэст дэвшин ажиллаж байсан билээ. Гурвуул сонин гаргахаар болж, Дээд Шивээний комсомолынхон ганцхан хувь ханын сонин гаргадаг бол, бид нэлээд хэдэн хувь гаргая гэж хэлэлцээд, Алтанбулагийн хоршооны салбараас олон хувь зарлал падаан үржүүлэн хэвлэдэг тосон барын хэрэгсэл чөлөө цагаар нь хэрэглэхээр олж аваад, бичих өгүүлэл мэдээгээ тэр тосон бараар үржүүлж, морин тайлан гэдэг цаасанд тосон бараар хэсэг хэсэг залгуулан барлаж, анхныхаа ханын сониныг арваад хориод ширхэг барлаад, хязгаарынхаа сайдын яамны бичээчийн өрөө, Алтанбулагийн хоршооны албан газар, зарим нэгийг нь хязгаарынхаа яамны хашаа, ойр хавийн гудамжны хашаанд наагаад, нэг хувийг нь сонирхуулж, манай анхны ханын сонин танай туршлага хэрэглээд, тосон бараар хэд хэдэн хувь гаргасан маань энэ гэж Дээд Шивээний комсомолын үүрийн нөхдөд найртай харилцааны ёсоор бэлэглэн өгсөн билээ. 

	Бидний санаачлаагүй тосон бар хэрэглэсэн тань сонин байна гэж комсомолын нөхөд их л сонирхож байсан билээ. тэгж бидний гаргаж байсан “Соёл” гэдэг ханын сонин бол, тэр үеийн нийслэл Хүрээнд гараагүй шинэ зүйл боллоо. Хожим 1927 онд Ленинградын сургууль төгсгөн буцахдаа тэр үед Дээд-Үд гэж байсан одоогийн Улаан-Үд хотод Ар Хиагт хүртэл явах галт онгоц хүлээж хэд хонох завсар, Буриадын комсомолын хороогоор сонирхон ороход минь, нарийн бичгийн даргын өрөөнд ширээний нь ард туурганд нь манай Алтанбулагийн залуучуудын үүрээс хорин хоёр онд гаргаж байсан “Соёл” гэдэг анхны маань ханын сонин хадаастай байж билээ. Үзэхэд их л сонин санагдаж, манай энэ сонин хаанаас олж авсан бэ? гэж асуухад, Дээд Шивээний комсомолын байгууллагаас Алтанбулаг дахь Монголын Хувьсгалт Залуучуудын үүртэй найрсаг харилцаатай юм. Тэгээд Монголын анхны ханын сонин гэж манай комсомолын хороонд ирүүлсний нь би туургандаа хадаад байгаа юм гэсэн билээ. 

	Алтанбулагийн хязгаарын сайдын яамны тал бичээч, залуучуудын долоодугаар үүрийн гишүүн байсан Б. Ринчен Доктор профессор 

	 

	“Залуучуудын үнэн” 1970. 11. 9 ¹ 126

	



	


ШИНЭ ЦАГИЙН АНХНЫ ДУНД СУРГУУЛЬ 

	 

	Улаанбаатар хот дахь Маршал Чойбалсангийн нэрэмжит нэгдүгээр дунд сургууль энэ жил тавин жилийнхээ ойг тэмдэглэх гэж байна. Энэ завсар тэр сургуульд суралцаад, дээд боловсролтой эрдмийн цолтой болсон, улсын ажилд өчнөөн жил хүчин зүтгэсээр ирсэн үр хүүхэд нь байтугай ач зээ нь хүртэл мөн тэр сургуульд суралцсаар буй хүн өдий төдийг бодоход сонин сайхан байна. Миний бие, өнгөрснийг нэхэн дурдваас, энэ сургуультай бас хоёр удаагийн холбоо бий. Анх Зөвлөлт улсын Ленинград хотоос сургууль төгсгөж ирээд Ардыг гэгээрүүлэх Яамны харьяа байсан Судар бичгийн хүрээлэнд эрдэм шинжилгээний ажил хийхээр очсоны дараа нэгэн өглөө сайд Батхаан утсаар дуудан ирүүлээд, 

	— Газарзүйн багш хий гэлээ. 

	— Сайд аа, миний мэргэжил Монголын судлал болохоос газар зүйд холбогдолгүй гэж хариулахад, 

	— Гадаадаас ирсэн багш буцах болсон. Дундад, дээд боловсрол бүхий хүн, чи юу гэж хэлж байна? гэж тушаал гарган намайг багшаар шилжүүлсэн билээ. Захирал нь тэр үес Цэвэгжав гэдэг хүн байсан. Хэсэг сурагч хөдөөгөөс ирсэн тул сургуульдаа байртай байв. 

	“Орчлонт ертөнцийн байдал” гэдэг гурван дэвтрээр газарзүйн мэдэгдэхүүнийг үзэж, Германы Лейпциг хотноо хэвлүүлсэн Монгол атлас, дэлхийн хоёр тал бөмбөрцгийн зураг, Монгол улсын зураг мэтийн Монгол сайхан хичээнгүй үсгийн бичигтэй жигтэйхэн сайхан хэвлэлийн зурагтай байдаг сан. Тэдгээр зургийн үгийг мөн сургуулийн багш Авирмэд гэдэг Монгол манж бичигтэй хүн герман хэвлэлийн газарт бэлтгэж өгсөн юм. Монгол хэл бичгийг Авирмэд, Жүрмэд зэргийн сүрхий сайн багш нар зааж, сурагч нар Монгол бичиг найруулгад тун сайн байдаг сан. Эх хэлнийхээ хичээлд багш нар нь, гэрийн даалгавар, цээжээр бичүүлэх зүйлд, найруулгыг тун эрхэм болгож байдаг тул “надыг” гэсэн буруу хэллэгийг “намайг чамайг” гэж хэлдэг юм шүү гэж засан сургаж, хэлний боловсролд маш анхаардаг байсан билээ. 

	1-р сургууль

	Тэгээд орныхоо нэг хүн олж, дахин Судар бичгийнхээ хүрээлэнд очсон хойно Гэгээрүүлэх яамны сайдаар Дугаржав гэдэг хүн очиж, захирал Цэвэгжав намын сургуульд шилжсэн намар намайг захирал багшаар томилсонд анхны захирал Ишдорж багш, дараа нь Цэвэгжав, түүний халааг нь би хүлээн авч байсан билээ. Тэр үед олон улс нийтэд заадаг ерөнхий боловсролын хичээлийг цөмийг манай анхны тэр сургуулийн хөтөлбөрт оруулсан байжээ. 

	Орчин үеийн газарзүй, тоо бодлого, хэмжих ухаан (геометр), томьёоны ухаан (алгебр), геодези шугам зураг, технологийн анхны мэдэгдэхүүн, орос, англи, мөн тэр үед хэрэгцээтэй байсан манж хэл, Монголын түүх, олон улсын түүх заадаг байсан бөгөөд Зөвлөлтийн Монголч эрдэмтэн академич Козин, Польшийн Монголч эрдэмтэн Котвичийн зэрэг эрдэмтэн, Монголын түүх соёлын тухай бас лекц яриа хийдэг байсан бөгөөд хүний бие махбодын тухай Цыбыктаров доктор гэдэг хожим баронд амь үрэгдсэн хувьсгалч эмчийн зэрэг хүн заадаг байсныг би 1945 онд академич Козиноос Зөвлөлтийн академийн 220 жилийн ойгоор Москвад олж сонирхон сонссон билээ. 

	Эсперанто хэл гэж олон улсын хэл мэддэг Хаянхярваа гэдэг нэгэн хүн байв. Намайг тэр хэл оролд гэж заан сургасанд сонирхож, манай залуу үеийнхэнд бас хэрэг болох юм байна гэж тэр багшаар нэгэн ангид эсперанто хичээл заалгаж үзсэн билээ. Дүрэм нь авсаархан тул, эсперанто үзэж байсан сурагч нар, орос, англи хэлэнд бас эсперанто хэлний дүрэм нь ухаарахад тустай юм байна гэж сонирхдог байж билээ. 

	... Орчин үеийн дундад боловсролын анхны сургуультай болсон маань даруй 1913 оноос эхэлж, гадаадын түрэмгийлэгчдийн үед тэр сургууль ч хаагдаж хэвлэлд бэлтгэж байсан сурах бичиг нь ч, гэминд шатаалгаж үгүй болсныг олж мэдсэн билээ. Тэгээд ирэхэд орчин үеийн дундад сургуулийн анхных нь 1913 оны анхдугаар сургууль байж, ардын хувьсгал мандахад сэргээн ардын засгийн үеийн анхны дундад энэхүү сургууль нээн байгуулсан юм. Ийнхүү ардын төрийн үед Зөвлөлт улсын дунд сургуулийн туршлагаар дундад сургуулийн өргөн тогтолцоотой болсон гэж үзэх нь аргагүй байна гэж боддог тул, ардын төрийн үеийн анхны дунд сургуулийн тавин жилийн ойг тэмдэглэхэд баяртай байна. Түүний түүх нь Монголын ард түмний тусгаар тогтнохын тэмцлийн үрээр, бусдын колоничлолын дороос мултран салах явдалтай салшгүй холбогдолтой бөгөөд түүний нэг үр уламжлал нь юмаа гэж үздэг. 

	“Пионерын үнэн” 1973 ¹ 6

	



	


ХЭВЛЭЛИЙН КОМБИНАТЫН ХАЖУУГААР ӨНГӨРӨХӨД 

	(Дуртгал) 

	 

	Шинэ байшинд шинэ машинтай болохыг нь үзлээ 

	 

	Монгол Улсын арван долоон оны зун, аргын улирлын найман сард нэгэн өдөр Гэгээрүүлэх яамны сайд Эрдэнэ Батухаантай уулзаар Судар бичгийн хүрээлэнгээс очтол, сайд, яамлах танхимаасаа гарч байгаатай дайралдлаа. Амар мэндийг асууж, хаа хүрэх гэж явааг асууваас, энүүхэнд ойрхон, хэвлэх үйлдвэрийн шинэ орон сууцыг үзэх гэж явна гээд, манай хэвлэлийн шинэ байшин төхөөрөмжийг сонирхон үз гэлээ. 

	Монгол улсын гэгээрлийн яамны сайд Эрдэнэбатхаан Германы иргэн судлаач, жуулчин Г. Констены хамт, (1925 он Бад Бланкенбург хот)

	 

	Тэр шинэ байшин нь одоогийн улсын хэвлэлийн комбинатын урд нүүр, Сүхбаатарын талбайгаас зүүн тийшээ гарсан гудмын хойд талын дан модон байшин даруй мөн. Тэр үед гудамж нь ч байгаагүй, Сүхбаатарын талбай гэдэг талбай ч үгүй, Зүүн хүрээнээс Чойжин ламын сүм хүртэл нэг их сул газар. Одоогийн засгийн ордны хавьд Цэнгэлдэх хүрээлэнгийн бөмбөгөр модон байшин босон гүйцэх шахаж, Гелета гэдэг мажар инженер, доторх хэрэглэлийг нь гүйцээх гэж тэр цэнгэлдэхийн гадуур дотуур нь үргэлж эргэж явдаг байсан цаг. Хэвлэх үйлдвэрийн тэр дан модон байшин гаднаас нь барьж гүйцээд, дотор нь зарим газар шалыг нь хараахан гүйцээгүй, хэвлэлийн шинэ машин тавих суурийг нь зоож, зарим суурь босгож гүйцсэн газар өндөр хэвлэлийн герман машин угсарч, АЕГ гэдэг дэлхийд алдаршсан герман цахилгаан нийгэмлэгийн инженер, хэвлэлийн машин босгож, цахилгаан хэрэгслийг залган ажиллаж байсан билээ. Хэвлэх үйлдвэрийн газар ажиллаж байсан Кавельмахер гэдэг герман гаралтай бөгөөд ардын журмын цэргийг Хүрээ чөлөөлөх үес аргын мянга есөн зуун хорин нэгэн он Зөвлөлтийн Улаан цэргийн ангитай орж ирээд, тэр үеийн Хүрээнд үлдэж, хэвлэлийн мэргэжил дагуу ажиллаж байсан тэр хүн, герман мэргэжилтний үгийг сайд Батухаанд оросоор хэл залгуулж, ажлын явц байдлыг танилцуулан, өрөгчийн тасаг, хэвлэгчийн тасаг, чулуун барын тасаг энд байх юм гэж хэдэн том бага өрөөг үзүүлэхэд нь Шанхайгаас ирсэн хэдэн дотор хүн, чулуун барын тасагт хэрэглэх барын том бага хавтгай чулуу, суурь, хэвлэлийн будаг хэрэгсэл агуулах сав шүүгээ (одоогийн хотын борчуулын зуугаад үгтэй хэлээр ашкаав, шакаав, ишкаав гэдэг) шив шинэхэн будагтай, зарим нь шиллэсэн, зарим нь шилгүй саваар дүүрэн чулуун барын будаг, хувилахуй ухааны аргаар барын чулууны зураг үсгийг арилгах тодруулах зэргийн шингэн хуурай янз бүрийн хэрэглэл өрснөө үзүүлж, зарим хэвлэж байгаа зургаа үзүүлэн сонирхуулж байсан билээ. Тэр дотор хүнийг дагалдах хэдэн Монгол ажилчинтай. Тэдний боловсролыг асуун сонирхвол, бага сургууль ч хийсэн хүн байхгүй. Зарим нь муухан Монголтой, зарим нь төвөдөөр унших төдий боловсролтой байх билээ. Манай хэвлэлийн зураач, чулуун бараар хэвлэх, мөн офсет хэвлэлд зураг зурах Шарав гэдэг зураач гэж Кавельмахер хижээлдүү шар хүнийг нэг ширээний ард сууж, өмнөө өнгийн будаг, харандаа тавиад, юм зурж байснаа, гэгээрүүлэх яамны сайдын орж ирэхэд босоод, сайдын зүг мэхийн ёсолж байсан, түүний ширээн дээр дэлгээстэй, Монгол зургийн маягаар зурж байсан юмыг үзүүлсэн билээ. Нэрийг нь урьд дуулсан боловч, Марзан гэдэг Шаравын зүс царайг тэр өдөр анх үзсэн минь тэр билээ. Зурж байгаа юмны нь төрх байдлыг үзэхэд, мөн зураад, шүүгээ, ширээнийхээ шургуулгад хийсэн юмыг нь сонирхон үзвээс, “Уриа” гэдэг цэргийн сонинд буу барьсан Монгол цэргийг зурсан цэргийн сурган боловсруулах газар ажилтай байсан Монгол зураачийн зурдаг байдалтай тун адил боловч, цэргийн газрын зураач, Шарав зураач хоёрын зурах байдал нь бас өөр. Тэр хоёрын зургийг нэг үзсэн хүн, юу ч зурсныг нь андахгүй, энэ нь Шаравын зураг, энэ нь нөгөө зураачийн зураг гэж ялгах шинж бүрдсэн нь Монгол бичигт сайн хүн, энэ нэг бичээчийн үсэг, тэр бол өөр нэг бичээчийн үсэг гэж ялган таньдагтай адил ажээ. 

	Кавильмахер

	Үсэг өрөгч цөөвтөр шиг хүн байсан нь, цөмөөрөө Монгол үсгээр яаж татлан бичсэнийг гаргаж чаддаг тийм сүрхий улс байсан билээ. Тэдний өрж байсан эхийг ном өрж гүйцсэний сүүлээр дахин үдэж товхиод хадгалсан хэд хэдэн бийрийн бичмэл дэвтэр одоо ч манай улсын номын санд бий. Түүнийг үзсэн хүн, хэвлэх үйлдвэрийн өрөгчийн олон гар дамжсан номын эх гэж одоогийн өрөгчийн эх үзсэн хүний зүүд зөнд ч орохгүй, тийм цэвэрч нямбай өрж, хэвлэлийн эхэд тугалганы бар, гар хурууны хир огт халдаадаггүй эртний Монгол хэвлэлийн сүрхий уламжлалтай байсан өрөгч байжээ. 

	Хэвлэгч нь бас жигтэйхэн нямбай. Зурагтай хэвлэлд зургийг нь сайхан гаргах гэж их хичээдэг байсныг санахад, соёлт Монголын ард түмний өндөр соёл уламжлалыг хадгалж чадсан хүн байж, хэвлэсэн номыг маань хүн унших юм шүү дээ гэж уншигчийг хүндэтгэдэг уламжлал эртнээс нааш залгамжлан ирсээр, хэвлэгч бүхэн тун нямбай ажилладгийг нь үзэхэд, тусгай хэвлэлийн сургууль гадаадад хийсэн нэг ч байхгүй мөртөө, номыг маш хүндэтгэн үздэг манай эртний соёлт ард түмний дундаас гарсан өрөгч хэвлэгч, дэвтэрлэгч тул, ардынхаа ном хүндэтгэж, уншигчийг дээдлэн үздэг сайхан уламжлалаар хүмүүжсэн нь надад их таатай санагддаг байлаа. 

	1924 онд барьсан Хэвлэх үйлдвэрийн байшин

	 

	Тэгээд, одоо хэвлэлийн комбинатын урдуур гарсан хөндлөн гудамжны амаар огтлон гарахдаа, одоо нэлээд хуучрасхийсэн тэр модон байшин сая босож гүйцээд, тэр үед хотод маань байгаагүй герман хэвлэлийн шинэ машин угсран тавьж байгаа герман инженер, Монгол ажилчин, өрөгч, хэвлэгч, үсгийн алдааг шүүн засагч, зураг зурагч хүн санаанд орж, нямбай хичээнгүйг нь ном үзэгч уншигчийгаа хүндэтгэн бодож, аль болохоор цэвэрхэн сайхан гаргахыг хэнээр ч шахуулахгүй, үнэн сэтгэлээсээ хичээдэг тэднийг санаж, Сүхбаатар жанжин маань хэвлэлийн газар мөн л тийм нямбай боловсон, хичээнгүй нарийн ажиллаж байсан байх ёстой. Манай өндөр соёлт ардын уламжлал тийм байсан хойно, ардын дундаас гарсан сайчуул тийм байх нь аргагүй гэж бодохдоо, одоогийн залуучууд, ардынхаа тэр сайхан уламжлалыг залган үргэлжлүүлэх нь хойчийг залгамжлагчийн нэр төрийн хэрэг гэж бодож явдаг. 

	 

	 

	Үйлдвэрийг улсын хэвлэл болохыг үзлээ

	 

	Сонин сэтгүүл, сурах бичиг зэргийг хэвлэх хэмжээ нь жил бүр нэмэгдсээр, шинэ модон байшин нь нэмэн өргөтгөх машин тэргүүтнийг багтаахгүй болж, Девель Барановски гэдэг хоёр инженерээр хэвлэлийн байшингийн баруун талд нь тоосгон байшин бариулах ажил үүсгээд бас нэлээд шинэ машин угсруулан тавьсан үес Германд сургууль хийж байсан залуусаас хэвлэлийн мэргэжил бүхий Лувсаннамжил, Баатарсэнгэ хүрэлцэн ирж, улсын олон сургуулийн сурах бичгийн тоо төрөл нэмэгдэж, Гэгээрүүлэх яаманд мөн Германаас сурагчдын хамт буцаж ирсэн Ишдорж багш, шинэ үеийн сурах бичиг хянан боловсруулах, зохиох, мөн орос герман хэлнээс найруулан Монголчлох ажил үүсгэж их юм хийж эхэлсэн цаг билээ. Чингээд Улсын хэвлэл байгуулах асуудал гарч, Янжмаа даргатай улсын хэвлэл бий болоход Ишдорж багш, Гэгээрүүлэх яамнаас шилжин ирж, уран зохиолын зүйл хэвлэн нийтлэх бололцоо бүрдэж ирсэн билээ. Түүний өмнө тусгайлан уран зохиолын ном гаргах буюу гадаадаас орчуулах уран зохиолын томхон хэлбэрийг сэтгүүлд эс оруулбал, эрхлэн гаргах эзэн, төсөв олддоггүй байсан нь, Улсын хэвлэл бий болоход зохиолын үүд нээгдсэн билээ. 

	Лувсаннамжил

	 

	Судар бичгийн хүрээлэнгийн хэвлэлийн ажлыг Дуун ухааны тасгийг эрхэлдгийн хувьд миний бие хариуцаж, хувьсгалаас өмнө Орос консулын хэвлэл байгаад сүүлдээ Зөвлөлтийн хэвлэх үйлдвэр болсон хэвлэлийн бяцхан газрын олон жил дарга нь байсан Эпов нөхөртэй танилцаж, Хүрээлэнгийн зарим юм тэнд Монгол орос үсгээр хэвлүүлэхийн зэрэгцээгээр Гэгээрүүлэх яамны гол хэвлэл байсан Монгол хэвлэх үйлдвэртэй бараг өдөр бүрийн холбоотой болж, Улсын хэвлэл болоход нь хэвлэлийн ажилчин ажилтны тоо ч нэмэгдэж, орос, Монгол, герман, хятад хэлтэй хүн ч бий болж, уран зохиолын зүйл биеэ даасан ном дэвтэр болж гарахыг үзлээ. Аргын улирлын хорин есөн оны сүүлээс латин үсэг захиалан, Монгол хуудам үсгээ халж, латинчлах үес үсэг өрөгчөөс эхлэн үсэгтэй холбогдсон ажилчин ажилтныг латин үсэгтэй болгох гэж их цаг хүч зарцуулахыг үзлээ. Тэр үе хүртэл Судар бичгийн хүрээлэнгээс Ишдорж багшаар оросоос түмэн бодисын мэдлэгийг нийтийн хүртээл болгох гэж Рубакин гэдэг оросын соён гийгүүлэгч зүтгэлтний бий болгосон газар зүй, бодис зүй, хувилахуй ухааны анхны чухал мэдэгдэхүүнийг ухахуйяа хялбар болгон зохиосон дөчин дэвтрийг орчуулгаад, дэвтэр бүрийн утга агуулгыг тайлбарласан хэвлэлийн зурагт модон бар захиалан Зөвлөлтөөс ирүүлж, Газар, Ус, Эрт галавын амьтан гэх зэргийн хэдэн дэвтэр гаргаж, Германаас буцаж ирсэн оюутан дотроос Б. Содномыг оролцуулан, хэвлэлд орох эхийн үг найруулгыг үзэх ажлыг хийлгэн, Наваан-Юндэнгийн зэрэг Монгол бичиг үсэгт сайн залуучууд Германаас ирснийг туслалцуулан, хөлс шагналыг олгон хийлгэж байлаа. Монгол хэвлэлийн ажилчин маш хичээнгүй нямбай тул, тэдгээр дэвтрийг одоо ч үзэхэд хаа ч гологдохгүй маш сайн хэвлэсэн байдал илэрхий. Зургийг балархай хэвлэсэн буюу хэвлэлийн будгийг тааруулаагүйгээс зарим хэвлэлийн хуудас нь будаг цагаан, үсэг балархай зэргийн өө сэв огт байхгүй, жигтэйхэн тэгшхэн сайн хэвлэсэн нь одоогийн манай улсын хэвлэлийн комбинатын адил инженер техникч гэж огт байгаагүй, гадаадад сургууль хийсэн хүн гэхэд Баатарсэнгэ, Лувсаннамжил гэдэг хоёр залуугаас өөр хүнгүй байсан боловч, хэвлэх чанар сайн байсныг бодоход сонин санагддаг. Монголын цэцэн үгэнд “урд гарсан чихнээс сүүлд гарсан эвэр” гэдэг мэргэн үгийг бидэнд сүрхий шаардлага тавьсан цэцэн үг шүү гэж манай хэвлэлийн комбинатаар барахгүй академийн шинжлэх ухааны хэвлэлийн ажилчин ажилтан ч гэсэн бодож явууштай үг шүү! 

	Рубакин гэдэг тэр соён гийгүүлэгч зүтгэлтний гавьяаг дурдаж, Зөвлөлтийн сонин хэвлэлд хэдэн жилийн өмнө тэмдэглэн бичсэн зүйлийг үзээд, хорин есөн оны үес Монголоор хэвлүүлж байсан тэр дөчин дэвтрийг маань учир мэдэхгүй мөртөө мэдэмхийрдэг хоёр хүн “хуучирсан юм хэвлэлээ” гэж зогсоолгосон нь миний санаанд ороод, Рубакины соён гийгүүлэх гавьяаг Зөвлөлтийн хэвлэлд бахархан дурдаж байхад, тэр хүний олон түмний гэгээрэлд зориулсан номыг нь хориглосон этгээдийн Монголынхоо ард түмний орчин үеийн түмэн бодисын мэдэцтэй болж, мухар сүсгийн хүлээс алдруулахад чухал мэдлэгийн бичгийг зогсоосон нь манай ардын соёл боловсролыг саатуулж чадсангүйгээр барахгүй, тийм этгээд байсан юм гэж нэрийг нь ч мэдэх хүнгүй болсныг хэвлэх үйлдвэрийн хажуугаар өнгөрөн гарахдаа санаж, Боржгин Дашдоржийн Нацагдоржийг Пушкины Анчар, Хоригдол гэдэг хоёр шүлгийг Монгол болгоод, надтай орчуулгаа нийлүүлэн шүүж байх үеэр өнөөх хоёр орж ирээд, ”помишиг тайжийн шүлэгчийг албан цагаар орчуулж суудаг юм уу?” гэж бид хоёрыг загнаж байсан нь бас санаанд ордог юм. Зөвлөлтөөс зориуд захиалж ирсэн тэр номын өчнөөн төчнөөн сайхан зургийн гайхамшигт бар нь, тэр хоёр ”цэцчүүлээс” болж устгуулсан нь миний сэтгэлд тодорхой. 

	Улсын хэвлэл бий болоход нэлээд ухуулах зураг хэвлэн нийтэлсэн түүнд Хүрээлэнгийн сүрхий авьяаст залуу зурагч Соёлтайн зурсан зураг ч бий. Марзан гэдэг Шаравын зурсан ухуулах зураг ч бий. Хэвлэлд нэлээд хэдэн жил ажиллаж, европ зургийн байдлыг үзсэний өчүүхэн нөлөө туссан нь, зарим зурагт хүний нүүр царайг самнан зурсан үзэгдэл бий. Чингэвч, зураачийнхаа барилыг түүгээр огт алдаагүй тул, түүний хэдэн зургийг үзсэн хүн, энэ лав Шаравын зурсан зураг гэж ер андахгүй дэг. Аргын гучин хоёр оны үед Улсын хэвлэлийг татан буулгасанд, нэгэн өдөр яг албан тушаалтны сууж байсан өрөөг нь үйлдвэрийн тасаг болгох гэж цэвэрлэн засаж байх үеэр тааралдан ороод, буланд байсан нэг тантанд нулимах гээд очтол, тэр тантанд Демакероны орчуулгын эх ноорог чихээстэй хэвтэж байсан нь нүдэнд минь торж, урьд жил нь тэр орчуулгыг Улсын хэвлэлээр гаргуулах гэж Хүрээлэнгээс өгснийг минь, өнөөх Пушкинийг “помишиг тайжийн шүлэгч” гэж загнаж, Рубакины 40 дэвтрийг хэвлүүлэхийг хориглосон тэр этгээд, Декамероныг дэлхийд алдарт бөгөөд лам нарын аль мууг нь гаргаж жигшүүлсэн нэрт зохиол гэж ухааралгүй, “хар шар феодалын жаргал цэнгэлийг сурталчилсан хоцрогдмол зохиол” гэж хэвлүүлэхийг саатуулан татгалзаж байлгасан нь, Улсын хэвлэлийн татан буулгахад, хянан боловсруулах хэлтсийнхэн өөр газар шилжиж, хариуцсан эх ноорог зохиол нь хогийн хайрцаг тантанд орж байсантай ам мөчид дайралдаж, Декамероны зохиолын нэг хэсгийг нь санамсаргүй тохиолоор аварсан минь тэр билээ. Тэгээд, тэр тантангаас олдсон эх нооргийг Хүрээлэнгээс миний эрхлэн байгуулсан ”Хэл бичгийг сайжруулах бодлогын бичиг” гэдгийн нэгэн дэвтэр болгож, “Улсын хэвлэл” нь бууж, улсын хэвлэх үйлдвэр болсон хэвлэлийн газар хэвлүүлсэн билээ. Бүрэн гүйцэд орчуулгыг нь Москва дахь гадаадын үйлдвэрчний хэвлэл түүнээс асар удалгүй хэвлэн нийтэлж гаргасан хойно, сүрдүүлэн далайлгадаг мунхгийнхаа муныг хураалгачихсан тэр хүнээс, “пиодлын жаргал сурталчилсан” гэж хорьж байсан өнөөх зохиолыг Зөвлөлтөд дэлхийн сонгодог зохиолын нэг гэж Монгол уншигчийн ширээнээ толилуулж байгааг та юу гэж болгоож байна? гэж нэг ам асуугаад, хэлэх үггүй, дэмий л шүдээ ярзайлган ангалзахыг нь үзсэн билээ. 

	Тийм этгээдээс болж оросоос орчуулсан миний хэдэн орчуулга үрэгдэж, Неверовын ”Талхаар баян Ташкент хот”, Уолт Үитмений ”Өвсний навч” гэдгийн орчуулгыг Судар бичгийн хүрээлэнгийн анхны дарга Жамьян гуай, Бат-Очир Шадар гуайгаар найруулгыг нь засуулсан минь үрэгдэж, Тургеневын “Сенилиа” гэдэг хөөрхөн хөөрхөн яруу найруулгыг орчуулсан минь энэ байшинд үгүй болсон юм даа гэж дэргэдүүр нь өнгөрөхдөө, өнгөрсөн цагийн хоцрогдмол этгээдийг энэ газар ажиллаж байсан сайчуулыг санахын зэрэгцээгээр сэтгэлд мунхгийн мунатангуудын нэр дүр нь ургахад сүүрс алдан алхаж явдаг. Хэвлэх үйлдвэрийг тэр тоосгон байшинд орсон хойно Кавельмахер гэдэг мэргэжилтэн өөрийн санаачилгаар нэлээд хэрэглэл бүтээн босгож, өдий төдий хүнийг хэвлэл цахилгааны мэргэжилтэй болгосон нь санаанд ордог. Ажилдаа идэвхтэй, санаачилга сайтай, хэвлэлдээ элэгтэй хүн байсныг цухас ч гэсэн, олон жил хэвлэлийн ажлын тухайд харилцаж байсныхаа хувьд дурдалтай байна. 

	Германаас буцаж ирээд олон жил ажилласан Баатарсэнгэ бас нарийн мэргэшлийн сайн сургууль хийсэн хүн байсан юм. Номын захыг гоёмсгоор хавтаслахдаа алталж чаддаг ганц хүн байж билээ. Хэвлэлийн хүчнийг мэргэшилтэй болгоход хувь нэмрээ оруулсан хүн. Зуурдаар нас элэгджээ. Германд суралцаж байсан хэвлэлийн мэргэжилтнээс Лувсаннамжил гэж олон жил ажил хийсээр ирсэн хүн. Монгол хичээнгүй үсэг мэтэд сайн тул, номын нүүр хавтсанд түүний маш сайхнаар бичсэн хичээнгүй үсэгт ном манай улсын номын санд цөөнгүй бий. Бас марзан Шаравын зурсан Лениний зургийг хайхралгүй энд тэнд агуулахын ёроолд хаясаар ирсэн нь, зургийн даавуу нь энд тэндээ цоорч урагдсаныг Лувсаннамжил сайхан засаж, бүрэн бүтэн болгохдоо, ар дэвсгэр болсон дэлхийн хоёр тал бөмбөрцгийг Шарав зураач, газарзүй эс үзсэн тул, хойг тивийн хэлбэр ямар байхыг анзааралгүй, нэг л азгар барзгар юм зураастай байдаг гэж дэлхийн бөмбөрцгийн тив далайд огт төсгүй юм зурчихсаныг хүртэл, орчин үеийн мэдлэгийн үүднээс өөрчлөн засаж сэлбэсэн билээ. Түүнийг үл мэдэх хүн, Марзан Шарав л анхнаасаа ингэж бөмбөрцгийн төрх байдлыг зурсан юм гэж бодож, мөн чингэж бичиж ч эхэлж байгаа үүнд үнэн байдлыг үнэнээр нь дурдаж, тэр зураг судлан бичих хойчийн хүнд Лувсаннамжилын уран бөгөөд мэдлэгтэй гар оролцсоныг энэ дуртгалдаа тэмдэглэсүү. 

	 

	 

	Улсын хэвлэлийг газар хөсөртэй болголоо

	 

	Аргын 1936 он, Монгол улсын хорин зургаан оны хавар Улсын хэвлэл дахин байгуулж, хэвлэх үйлдвэрийг орчин үеийн шинэ машин тоноглолтой болгох тогтоол шийдвэр гарч, Улсын хэвлэлийн даргаар Гэгээрүүлэх яамны дэд сайд байсан Дамбийнямыг, хариуцлагатай нарийн бичгийн даргаар намайг тохоож билээ. Хэвлэл өнөөх тоосгон байшиндаа байсан хэрэг. Гараар үсэг өрдгийг машинаар өрөх, мөн хэвлэлдээ үсэг цутгадаг машинтай болгох зэргийн асуудал боловсруулах боллоо. тэгж байтал, барилгын газраас Ленинград хотод ардын засгийн үеэс дээд сургуульд явуулсан анхны арван найман оюутны нэг болох Мотоо, нэг инженерээ дагуулж хүрч ирээд, энэ тоосгон байшин тань энэ сарын төдөнд нурна гэж акт тогтоолоо Мотоотой хамт Ленинград хотод суралцаж байсны хувьд бие биеэ сайн таньдаг байсан тул, 

	— Чи, хө, ийм зузаан туургатай байшинг нурна гэж байна даа. Итгэхэд хэцүүяа, гэхэд, 

	— Үгүй, манай мэргэжилтэн П. тэгж магадалсан байна. Тэгээд, би ч санал нийлж, энэ байшин нурахад хүн осолдох бий гэж урьдаас мэдэгдэн сануулж байна шүү гэдэг байж. Туурга нь маш зузаан, ер дор нь цав гарсан шинжгүй, дээд давхарт нь ч огт сэжиг авах зүйлгүй тэр тоосгон байшинг ингээд, төдөнд гэж заасан өдөр нурна гэхэд хэцүүяа гэж гайхан бодоод, урьд шөнө нь манаа жижүүрт туурга дээвэр хагарах цав гарах шинж чимээ ажиглаж байгаарай гэж захиад, өнөөх нурна гэсэн өдрийн өглөө ажилдаа ирэхэд, манаа жижүүр цөм тайван хонолоо. Ер сэжиг бүхий дуу чимээ, ан цав гарсан зүйлгүй гэж мэдэгдлээ. Дарга маань тэр өглөө ажилдаа ирсэнгүй тул, холбогдол бүхий бусад нөхөдтэй зөвлөөд, юу ч гэсэн ажлаа хийж байх уу даа. Хана туурганд цав ан гарах зэргийн сэжиг бүхүй шинж чимээ гарвал, цөмөөрөө гадаа гарцгаагаарай гэж захиад ажлынхаа өрөөнд ороод үдийн завсарлагаа болтол сууваас, ер нурах эвдэрхийн шинжгүй, харин, өнөөх барилгын газрын өөрсдийн нь бяцхан давхар байшин, дөнгөж засвар хийгээд гүйцсэн нь, манай хэвлэлийн байшин нурах цаг хугацаа тогтоосон өглөө нь алба цуглахаас өмнө нураад өгчээ гэж сонсоод, Кавельмахертайгаа инээлцэж, өөрийнхөө байшин нурахыг манай байшин нурах акт тогтоожээ. Түүхтэй актыг архивдаа үүрд хадгалах юм байна гэлцсэн билээ. Барилгын газар, хэвлэлийн тэр тоосгон байшин барьсан Давель Барановский гэдэг хоёр инженертэй зөрөлдөөнтэй байгаад, тэр үед байшинг нь муу барьсан, төдийд нурна гэх мэт акт тогтоож байсан юм байжээ. Тэгээд, хожим барилгынхан өнөөхийг үзээд, одоо нурдаг цаг нь болжээ гэж үзсэн нь, одоо хүртэл хэвээрээ байж байна гэж, тэр байшинг харахдаа бодож явдаг. 

	Зөвхөн нэг давхар байшинд алдах онох нь гайгүй, туурга нь сүрхий зузаан, суурь довжоог нь нэлээд гүнзгий ухаж сайн бэхэлсэн байдлыг босгохын үеэс үзсэн надад, ер нь нурах гэж ярих нөхцөлгүй мэт санагддаг байлаа. Тэгээд, хэвлэлд линотип гэдэг мөр мөрөөр үсэг цутгадаг машин Зөвлөлтөөс захиж, сонин хэвлэх ротац машин, ном сэтгүүл хэвлэх ротац машин, тэр ротацаас хэвлэн гарсан хуудсыг нугалах, үдэх зэрэг гар ажиллагааг цуврах дамжуулгатай болгоход хэрэглэх суурь машин зэргийг захих тоо зүйлийг тогтоон боловсруулах ажил, бас Монгол худам үсгийг линотип машинд тохируулахад, улс төр, уран зохиол, сонин, шинжлэх ухааны зохиол тэргүүтэнд дундаж хэмжээгээр ямар үсэг олон цөөн орохыг бодох ажил гарч түүнийг үсэг засагч, нягтлан бодогч зэрэг мэргэжлийн хүнтэй нийлэн бодуулж, үсгийн хэв ямар болохыг Лувсаннамжилаар зуруулан боловсруулж эхэлсэн билээ. Тэгээд, машин үсэг тэргүүтнийг захиад, хойтон жил нь угсруулан тавихад байшин хаанаа ч багтахгүй багадах тул, тоосгон байшингаа хойш нь залгах зураг хэрэгтэй болж ирсэн билээ. 

	Кавильмахерт тэр нурах шалгалт давсан тоосгон байшингийн бүх зураг хэвээрээ тул, түүнийг хойш нь нэг хувь тэр зургийг угсруулан залгаж баривал, шинэ төхөөрөмжид тохирох байшин болох юм байна. Хуучин байшингийн дээд давхарт ороод байсан худалдааны яамыг байшин өргөтгөлийн далимаар гаргаад, оронд нь линотип зэрэг машинаа өрнө гэж, угсруулан залгах байшингийн зураг, дотор нь ямар ямар машин тасаг байгуулахын зураг Кавельмахераар хийлгээд, Зөвлөлтөд машин захиалахдаа хэвлэлийн мэргэжилтэнтэй зөвлөн магадална хэмээн хоёулаа хэлэлцлээ. Тэгээд, зураг төсөл, Лувсаннамжилын хийсэн линотипын үсгийн хэлбэр мэт цөм бэлэн болоод ирэхэд, дутуу нь гэвэл, байшингаа хойш нь залгах газар байхгүй. Зүүн тийш нь үргэлжлүүлэн агуулах зэргийн байр босгох газар бас хомс байлаа. 

	Тэр жил хэвлэлийн орлого нэлээд сайн байсан учир, хэвлэлийн байшингийн хойд талын айл, зүүгээр нь байгаа олон айлын жижиг хашаа байшинг худалдан авбал хэчнээн зардал хэрэгтэйг бодуулж, аж ахуйнхаа хэдэн хашир хүнээр тэр хувь айлын хашааны үнийг лавлуулан асуулгахын зэрэгцээгээр Кавельмахераараа авах гэсэн газрынхаа хэмжээг, тэр авах газар хэчнээн айлын хашаа байгааг хашааны эзэнд мэдэгдэлгүйгээр зураг хийж үз гэж зураг хийлгээд, өчнөөн хашаа худалдаж авбал, хэвлэлийн хэтийн өсөн өргөжихөд газраар дутахгүй болох юм байна гэж төсөл зураг гаргаад, өнөөх олон жижиг хашааны эзэнтэй үнэ хэлэлцлээ. Тэр ажилд санхүүгийн дадлагатай Дамба их тус болсон билээ. Хашаа худалдан авах гэхэд, жижигхэн жижигхэн хашаатай чавганц нар хашаагаа худалдах дуртай. Бас нэг их үнэрхэхгүй байлаа. Гэтэл нэлээд под хийсэн айлынхан аманд багтамгүй үнэ дуудаад, ер хөдөлж өгөхгүй байж билээ. Тэгээд ирэхэд, хашааг нь зураг дээрээ үзээд, аль хамар нь хэн гэгчийн хамар хашаа болохыг бүртгүүлж аваад, зураг дээрээ тэмдэглэж, үнэрхдэг айлын хашааг тусгай тэмдэг тавиад судалбал, тийм айлын зарим нэг нь хамар хашаа нь өөр айлынх байжээ. Тэгээд авах гэсэн газрынхаа захын хашааг үзвэл, голдуу ядуухан айлын хашаа тул, нэг нэгээр нь ирүүлэн хэлэлцээд, хэн хэндээ хохиролгүйгээр худалдан авах ажлыг санхүүгийнхнээр гүйцэтгүүлээд, үнэрхдэг чинээлэг айлынхныг тойрсон хашааг бараг ихэвчлэн авч орхилоо. Тэгээд, гудамж талын хашааг үлдээн, дотогшоо айлтай хамар хашааг нь өөрийн болсон тул нураахад, өнөөх үнэрхдэг айлууд, зарим нь хоёр талын хашаагүй онгойж, зарим нь гурван талын хашаа бууж, ганц хаалгатай тал нь үлдээд, тэр хаалга нь ч гэсэн улсын хэвлэлийн мэдэлд орсон газрын дунд ороод, гадагшаа гарахдаа хэвлэлийн газрын хаалгаар дамжих боллоо. Аж ахуйн хашаа болсон тэр их газар зүүн талынхаа хаалганд харуултай манаатай болоод ирэхэд, нэг ёсны бүслэлтэд орчихсон, чинээлэг айлынхан өдөр өнжилгүй санхүүгээр орж хашаагаа худалдъя, авна уу? гэдэг болж, санхүүгийнхэн гэдийдэг болж, энэ нэг хоёр жилд танай хашаа авах онцын хэрэгцээгүй боллоо. Зардал төсөвт байхгүй болж байна. Түрүүн авъя гэхэд худалдахгүй яасан юм бэ? гэдэг болж ирлээ. Хүн орох гарахад зовлонтой болчихлоо. Хашаа хороо задгай болчихлоо гэж гуйж гувшсаар, өнөөх бардам зан, үнэрхүү их ам ч хэдийн хумигдаж, санхүүгийн нөхдийн өгсөн үнээр үг дуугүй зөвшөөн хашаагаа худалдацгааж, одоо тэр газрын нэгэн хэсэгт нь өнгөт хэвлэлийн барилга босжээ. Бас нэг хэсгийг хотын зураг төсөл ёсоор хөндлөн гудамж зэргийг гаргахад алдсан боловч, өргөтгөлийн талбай элбэг хүрэлцээтэй болж, хуучин тоосгон байшингаа хойш нь нэг нугалан залгасан маань анхнаасаа л тийм урт байшин барьсан юм шиг харагдах болжээ. 

	Хэвлэх үйлдвэрийн байшин

	 

	Одоогийн хэвлэлийн комбинатын хажуугаар өнгөрөн гарахад анхны босож байсан байшин барилгын байдлыг андахгүй мэдэх надад ажилчны нь байдал, ийм сүрхий хүн, тийм хачин хүн байсан гэх зэргийн байдал сэтгэл санаанд орж, ийм инээдтэй, тийм ханиадтай явдал болж байсан билээ. Ингэх гээд хүч хүрсэнгүй, чингэх гээд зохиогчидтой учраа олж, хужраа тунгааж чадсангүй гэж бодоход заримдаа ч инээд хүрмээр, заримдаа ч сүүрс алдмаар сонин тохиол явдал цөөнгүй санагддаг. Хэвлэх үйлдвэрийг хэвлэлийн комбинат хүртэлх түүхэнд нь энэ завсар үнэн сэтгэлээр хүчин өгч байсан өтгөс өвгөд, Монгол, орос, герман, хятад янз янзын ажилчин, мэргэжилтэн зүтгэж байсан нь, сонин сонин зарим явдлыг тоочин бичвэл, бараг нэг ном болчмоор хэмжээний юм санагддаг, дөчин таван жилийн туршид энэ хэвлэлийн комбинаттай үргэлжид хэвлэлийн хувьд холбоотой байснаасаа нэгэн хэдэн зүйлийг дуртгал болгон тэмдэглэхэд ийм байна. 

	 

	“Номын ууган орд” 1972 он 5 дугаар сарын 19. 

